
Dedicated to the Elders of Nunavut. Thank  you for your wisdom.

1. 	ᑐᑭᓯᐅᒪᓂᖅ ᐊᑲᐅᖏᓕᐅᕈᑕᐅᓂᖏᓐᓂᒃ 
	  - ᐱᔨᑦᑎᕋᐃᓂᖅ (ᖃᐅᔨᒪᓂᖅ ᐊᒻᒪᓗ ᐱᔨᑦᑎᕋᐃᓂᖅ) 

ᑕᐃᒪᓕ ᑕᐃᒃᑯᐊ ᒪᒥᓴᕈᑕᐅᓂᐊᖅᑐᑦ ᐱᒋᐊᖅᑎᑕᐅᓂᐊᓕᕈᑎᒃ, ᐊᒻᒪᓗ ᐊᓯᔾᔨᖅᑕᐅᒍᓐᓇᓚᖓᒍᑎᒃ 

ᓄᓇᓖᑦ, ᐋᓐᓂᖅᑐᐃᔪᖃᖅᐸᒃᑎᓪᓗᒍ ᓱᓕ ᓄᓇᖏᓐᓂ, ᐃᓐᓇᕆᔭᐅᔪᑦ ᓄᓇᓕᖕᓂ ᑐᑭᓯᐅᒪᑦᑎᐊᕆᐊᖃᖅᐳᑦ 

ᐊᑲᐅᖏᓕᐅᕈᑕᐅᔪᓂᒃ. ᑐᑭᓯᐅᒪᓂᖅ ᐋᓐᓂᖅᑎᖅᑕᐅᕙᖕᓂᕐᒥᒃ, ᐊᒃᑐᖅᑕᐅᕙᖕᓂᖏᓪᓗ ᐃᓅᖃᑎᒌᒃᑐᑦ 

ᖃᐅᔨᒪᖃᑦᑕᐅᑎᔪᑦ ᐋᓐᓂᖅᑐᐃᕙᖕᓂᖏᓐᓂᒃ, ᐃᓄᖁᑎᖏᓐᓂᒃ ᓄᓇᖏᓐᓂ, ᓯᕗᓪᓕᕆᔭᐅᔪᑦ 

ᖃᓄᐃᓕᐅᕈᑕᐅᒋᐊᕈᓐᓇᕐᓂᖅ ᐃᓄᐃᑦ ᐊᓯᔾᔨᖅᓯᓂᐊᕐᓂᕈᑎᒃ. ᐱᔨᑦᑎᕋᐃᓂᖅ ᑐᖓᕕᐅᓪᓗᑎᒃ ᐃᓱᒪᒋᔭᐅᕙᖕᒪᑕ 

ᐃᓄᓕᒫᓂᒃ ᐱᔨᑦᑎᕋᐃᔨᐅᔪᓄᑦ. ᐱᔨᑦᑎᕋᐃᓂᖅ ᐅᕝᕙᓗᓐᓂᑦ ᐱᑕᖃᖅᑎᑦᑎᕙᖕᓂᖅ ᐃᑲᔫᑎᒃᓴᓂᒃ ᐃᓚᒌᖕᓄᑦ 

ᓄᓇᓕᖕᓄᓪᓗ. ᐱᓕᕆᓂᖅ ᐃᓕᑦᑎᒐᓱᐊᕐᓂᖅ ᐃᓕᑕᖅᓯᓯᒪᓂᕐᒥᒡᓗ ᐊᑲᐅᖏᓕᐅᕈᑕᐅᔪᓂᒃ ᐋᓐᓂᖅᑐᐃᕙᖕᓂᕐᒥᒃ 

ᓄᓇᓕᖕᓂ, ᑕᐃᒃᑯᐊ ᐃᓚᒋᔭᐅᕙᒃᑐᑦ ᐱᕕᒃᓴᓕᐅᖅᓯᒪᕙᒃᑐᑦ ᐃᓕᓐᓂᐊᑦᑎᐊᕈᒪᓂᖅ ᐃᓱᒪᓗᑕᐅᔪᓂᒃ, ᐊᒻᒪᓗ 

ᐱᔨᑦᑎᕋᐃᔨᐅᓪᓗᑎᒃ ᓄᓇᓕᖕᒥᓂᒃ. ᑕᐃᒃᑯᐊ ᐃᓚᒋᔭᐅᔪᑦ ᓂᕈᐊᓕᖅᐳᑦ ᐅᓗᕆᐊᓇᖅᑐᖃᖁᔨᖏᓐᓂᕐᒥᒃ 

ᐃᓐᓇᕆᔭᐅᔪᑦ ᓄᑕᕋᓄᑦ, ᒪᒃᑯᒃᑐᓄᓪᓗ ᓄᓇᓕᖕᓂ, ᑕᐃᒪᐃᓐᓂᖏᓄᓪᓗ ᓯᕗᓕᖅᑎᐅᓂᐊᖅᑐᑦ ᓄᖃᖓᑎᑦᑎᓂᕐᒧᑦ 

ᐋᓐᓂᖅᑐᐃᔪᖃᖅᐸᖕᓂᕐᒥᒃ ᓄᓇᒥᓂ, ᓂᕈᐊᖅᓯᒪᓪᓗᑎᒡᓗ ᒪᓕᒃᑕᐅᔪᓐᓇᖅᑐᓂᒃ ᐱᐅᓯᖃᕈᒪᓂᖅ ᐃᓕᓐᓂᐊᖅᓯᒪᓗᑎᒃ 

ᓴᕿᑎᑦᑎᓯᒪᓪᓗᑎᒡᓗ ᖃᓄᐃᓕᐅᕈᑎᒃᓴᓄᑦ ᐸᕐᓇᐅᑎᓂᒃ ᖃᓄᐃᓕᐅᕈᑕᐅᓂᐊᖅᑐᓂᒃ ᐊᑲᐅᖏᓕᐅᕈᑕᐅᔪᓂᒃ. 

ᖃᓄᕐᓕ ᐃᓕᑦᑎᔪᓐᓇᕋᑦᑕ ᖃᓄᖅ ᐱᒋᐊᖓᓚᐅᖅᓯᒪᓂᖏᓐᓂᒃ 
ᑕᒫᓃᓐᓂᑦᑎᓐᓂᒃ ᐅᑭᐅᖅᑕᖅᑐᒥ?
ᐱᕈᖅᓴᔭᐅᓂᑦᑎᓐᓂᒃ, ᐅᑭᐅᖃᓕᕌᖓᑕᑦᑕ ᓇᒻᒪᓕᖅᑐᓂᒃ, ᓇᒧᑐᐃᓐᓇᖅ ᐊᐅᓪᓛᖅᐸᓚᐅᖅᑐᒍᑦ, ᐱᓗᐊᖅᑐᒥᒡᓗ 

ᓇᖕᒥᓂᕆᔭᐃᓐᓇᑦᑎᓐᓂᒃ ᐊᐅᓪᓛᖃᑎᖃᖅᐸᓚᐅᖅᓱᑕ. ᒫᓐᓇᐅᓕᖅᑐᕐᓕ ᑕᐃᒪ ᓄᓇᖃᓕᕋᑦᑕ ᐊᒥᓲᓕᖅᑐᓂ 

ᓄᓇᓕᖕᓂ ᐊᖏᔫᑎᐅᓂᖅᓴᓂ, ᐃᓕᓐᓂᐊᖅᐸᓕᖅᐳᒍᑦ ᓄᑖᓂᒃ ᐱᔾᔪᑎᖃᖅᑐᓂᒃ ᓄᓇᒥᒃ, ᐊᒥᓲᓂᖅᓴᐅᓕᕋᑦᑕ 

ᓄᓇᓕᖃᖃᑕᐅᓕᖅᑐᒍᑦ ᐊᓯᖏᓐᓂᖓᖅᓯᒪᔪᓂᒃ ᓄᓇᖃᖅᐸᓚᐅᖅᑐᓂ ᐅᑭᐅᖅᑕᖅᑐᒥ. 

ᖃᓄᖅ ᐊᑐᖅᐸᓪᓕᐊᓕᕈᓐᓇᖅᐱᑕ ᓯᓚᑐᓂᖏᓐᓂᒃ ᐃᓐᓇᑐᖃᐃᑦ, 
ᑐᕋᖓᓗᑎᒃ ᐅᕙᑦᑎᓐᓂᒃ ᖃᐅᔨᒪᔾᔪᑕᐅᕙᓪᓕᐊᔪᓐᓇᕐᓂᖅ ᑲᔪᓯᔪᓐᓇᕐᓂᐊᕐᒪᑕ 
ᐱᐅᓯᑐᖃᐃᑦ ᖃᓄᐃᖏᓐᓂᕐᒧᑦ ᐊᑐᖅᑕᐅᔪᓐᓇᕐᓂᖏᑦ ᓄᓇᓕᒃᑎᓐᓂ?
ᐊᒃᓱᕈᕐᓇᖅᑐᓂᒃ ᐃᓅᓯᖃᖅᓯᒪᓕᕋᑦᑕ. ᖃᐅᔨᒪᔪᒍᑦ ᐋᓐᓂᐊᕈᑎᒋᔭᕐᓂᒃ, ᑭᓯᐊᓂ ᓱᓕᔪᖅᓴᕈᓐᓇᕐᓂᐊᖅᐳᑎᑦ 

ᐅᕙᑦᑎᓐᓂᒃ ᐅᖃᕌᖓᑦᑕ ᐊᑐᖅᐸᓚᐅᕐᓂᑦᑎᓐᓂᒃ ᐋᓐᓂᕐᓇᖅᑐᒻᒪᕆᖕᓂᒃ ᒪᒃᑯᒃᑎᓪᓗᑕ. ᓇᒡᓕᒋᕙᔅᓯ, ᐃᓕᑦᑎᖁᓪᓗᓯᓗ 

ᐊᑐᖅᓯᒪᔭᑦᑎᓐᓂᒃ, ᐃᓕᑦᑎᓗᓯ ᖃᓄᖅ ᐊᓂᒎᑎᔪᓐᓇᕐᓂᖅ, ᑕᒻᒪᕐᓂᕕᓂᑦᑎᓐᓂᒃ, ᐊᒻᒪᓗ ᖃᐅᔨᓚᐅᖅᓯᒪᔭᑦᑎᓐᓂᒃ 

ᐊᓂᒎᑎᔪᓐᓇᕐᓂᑦᑎᓐᓂᒃ. ᐊᔪᖏᑦᑎᐊᕋᔅᓯ ᐃᓕᓐᓂᐊᕈᓐᓇᕐᓂᖅ ᐊᔪᖏᓐᓂᕆᔭᐅᔪᓂᒃ ᓄᓇᒦᑦᑐᓐᓇᕐᓂᖅ,  ᐊᒻᒪᓗ 

ᖃᓄᖅ ᐃᓅᑦᑎᐊᕈᓐᓇᕐᓂᖅᑕᐅᖅ ᐊᖏᔫᑎᐅᓂᖅᓴᓂ ᓄᓇᓕᖏᔭᐅᕙᓕᖅᑐᓂ, ᐃᓕᔅᓯᓐᓂᒡᓗ ᐃᑲᔪᕈᒪᓪᓗᑕ 

ᑕᐃᒪᐃᓕᐅᕈᓐᓇᕐᓂᐊᔅᓯ. 

ᐃᓕᓐᓂᐊᕈᓐᓇᕈᓐᓇᕐᓂᐊᕈᔅᓯ ᐃᓱᒪᓘᑖᐅᔪᓂᒃ, ᐃᓱᒪᖃᖅᐳᒍᑦ 
ᐃᑲᔪᖅᓱᖅᑕᐅᔭᕆᐊᖃᕐᓂᑦᑎᓐᓂᒃ ᑕᐃᒫᒃ ᐃᑲᔪᕈᓐᓇᕐᓂᐊᕋᑦᑕ 
ᒪᒃᑯᒃᑐᖁᑎᑦᑎᓐᓂᒃ. 
ᐃᓕᓐᓂᐊᖅᑎᑦᑎᔪᒪᑦᑎᐊᖅᑐᒍᑦ ᒪᒃᑯᒃᑐᖁᑎᑦᑎᓐᓂᒃ ᐊᔪᖏᓐᓂᕆᔭᕆᐊᖃᖅᑕᖏᓐᓂᒃ ᓄᓇᒦᓪᓗᑎᒃ 

ᐃᓅᔪᓐᓇᕐᓂᖏᓐᓂᒃ. ᐃᓚᐅᑎᑦᑎᓂᖅᓴᐅᔪᒪᖕᒥᔪᒍᑦ ᐃᓕᓐᓂᐊᖅᑎᑕᐅᓂᖏᓐᓂᒃ ᐊᓈᓇᐅᔪᑦ ᐊᑖᑕᐅᔪᓪᓗ 

ᐊᓯᖏᓪᓗ ᐃᓐᓇᕆᔭᐅᔪᓂᒃ ᓄᓇᓕᖕᓂ, ᑕᐃᒃᑯᐊ ᑎᒍᒥᐊᕆᐊᖃᖅᑕᕗᑦ ᑕᒪᐃᓐᓂᒃ ᐃᓕᓐᓂᐊᖅᑎᑦᑎᔭᕆᐊᖃᕐᓂᖅ 

ᐊᒻᒪᓗ ᐊᑐᒐᒃᓴᐅᓂᐊᖅᑐᓂᒃ ᐃᓕᓐᓂᐊᖅᑎᑦᑎᔪᓐᓇᕐᓂᕐᒧᑦ ᐊᔪᖏᓐᓂᕆᔭᐅᓕᕈᓐᓇᖅᑐᓂᒃ ᐅᖁᒪᐃᓗᐊᕐᓂᐊᕐᒪᑕ 

ᐊᒥᓲᖏᓗᐊᖅᑎᓪᓗᑕ ᐃᓐᓇᑐᖃᐅᓪᓗᑕ. ᐃᒃᐱᒋᒐᑦᑎᒍᑦ ᐱᒻᒪᕆᐅᓂᖓᓂᒃ ᒪᒃᑯᒃᑐᑦ ᐊᔪᖏᓐᓂᖃᑦᑎᐊᕆᐊᖃᕐᓂᖅ 

ᐃᓅᔪᓐᓇᕐᓂᖅ ᐅᓪᓗᒥᐅᓕᖅᑐᖅ ᓄᓇᓕᒋᔭᐅᓕᖅᑐᓂᒃ ᐊᖏᓂᖅᓴᐅᓕᖅᑐᓂᒃ, ᐊᒻᒪᓗ ᑕᐃᒫᒃᑕᐅᖅ 

ᐃᓅᑦᑎᐊᕈᓐᓇᕐᓂᖅ ᐃᓅᓯᕐᒥᓂᒃ ᐅᑭᐅᖅᑕᖅᑐᒥ ᐊᑐᕐᓗᑎᒃ ᐅᕙᑦᑎᓐᓄᑦ ᐊᔪᕿᖅᑐᖅᑕᐅᕙᓚᐅᖅᑐᓂᒃ 

ᓄᑕᕋᐅᑎᓪᓗᑕ. 

2.	� ᐃᓕᑕᕆᔭᐅᓯᒪᓂᖏᑦ ᐃᓄᐃᑦ ᒪᓕᔭᓐᓂᖏᑦ 
ᐊᒻᒪᓗ ᒪᑭᑕᐃᓐᓇᕈᓐᓇᕐᓂᖏᑦ 

	� − ᐱᓕᒻᒪᒃᓴᐃᓂᖅ (ᐊᔪᖏᓐᓂᖅᑖᕐᓂᖅ/ᖃᐅᔨᒪᓂᖅᑖᕐᓂᖅ)

ᐱᓕᕆᐊᒃᓴᐃᑦ ᑐᒡᓕᕆᔭᐅᔪᑦ ᐱᔾᔪᑎᖃᖅᑐᑦ ᐃᓕᑕᕆᔭᐅᖃᑕᕐᓂᖏᓐᓂᒃ ᐃᓄᐃᑦ ᐊᒃᑐᖅᑕᐅᓴᕋᐃᓂᖏᓐᓂᒃ 

ᒪᓕᔭᓐᓂᖏᓐᓄᑦ ᐊᒻᒪᓗ ᒪᑭᑕᔪᓐᓇᖃᑦᑕᕐᓂᖏᓐᓂᒃ. ᑕᒪᒃᑯᐊ ᐱᔾᔪᑎᖃᖅᑐᖅ ᑐᑭᓯᐅᒪᓂᕐᒥᒃ ᐃᓄᓕᒫᑦ 

ᐊᑐᕈᓐᓇᕐᓂᖏᓐᓂᒃ ᐋᓐᓂᖅᑐᖅᑕᐅᓯᒪᔪᓐᓇᕐᓂᕐᒥᒃ, ᑭᓯᐊᓂ ᐃᓚᑕᕆᕗᑦ ᐃᓄᖕᓂᒃ, ᓲᕐᓗ ᓄᑕᕋᓂᒡᓗ 

ᒪᒃᑯᒃᑐᓂᒡᓗ, ᐅᓗᕆᐊᓇᕐᓂᕐᒦᓐᓂᖅᓴᐅᕙᖕᓂᖏᓐᓄᑦ ᐱᔮᕆᔭᐅᔪᓐᓇᕐᓂᕐᒧᑦ ᐋᓐᓂᖅᑎᖅᑕᐅᔪᓐᓇᕐᓂᖅ 

ᐊᒻᒪᓗ ᐱᔮᕆᔭᐅᔪᓐᓇᕐᓂᕐᒧᑦ. ᑕᒪᓐᓇ ᐃᓕᓐᓂᐊᖅᑎᑦᑎᓂᖅ ᐱᔾᔪᑎᖃᕐᓂᐊᖅᑐᖅ ᐋᓐᓂᖅᑎᖅᑕᐅᕙᖕᓂᕐᒥᒃ 

ᐱᔪᑎᖃᖅᑐᓂᒃ, ᐅᖃᐅᓯᐅᓯᒪᔪᓐᓇᖅᑐᓂᒃ ᑕᐃᒫᒃ ᐱᓕᒻᒪᒃᓴᐃᓂᕐᒥᒃ. ᑕᒪᓐᓇ ᐅᒃᐱᕆᔭᐅᓪᓗᓂ ᑐᖓᕕᐅᓂᖓ 

ᐅᖃᐅᓯᖃᖅᐳᖅ ᐱᒻᒪᕆᐅᓂᖏᓐᓂᒃ ᖃᐅᔨᒪᑦᑎᐊᕐᓂᖅ ᐊᒻᒪᓗ ᐊᔪᖏᓐᓂᖅᑖᕈᓐᓇᕐᓂᖅ. ᑖᒃᑯᓇᓂ 

ᐱᓕᕆᐊᒃᓴᐅᓂᖏᓐᓂᒃ, ᐃᓚᒋᔭᐅᔪᑦ ᐃᓕᓐᓂᐊᕐᓂᐊᖅᑐᑦ ᐱᒻᒪᕆᐅᕙᖕᓂᖏᓐᓂᒃ ᑐᑭᓯᐅᒪᖃᑦᑕᕐᓂᖅ 

ᑭᓇᒃᑯᑦ ᓇᖏᐊᕐᓇᖅᑐᒦᓐᓂᖅᐹᖑᕙᖕᒪᖔᑕ ᐋᓐᓂᖅᑎᖅᑕᐅᖃᑦᑕᕈᓐᓇᕐᓂᕐᒧᑦ ᐊᒻᒪᓗ ᖃᓄᖅ ᐱᐅᓂᖅᐹᓂᒃ 

ᐃᑲᔪᖅᓱᐃᔪᓐᓇᕐᒪᖔᑦᑕ ᑕᐃᑯᓂᖓ ᑕᒪᐃᓐᓂᒃ ᐊᒻᒪᓗ ᐊᓯᖏᓐᓂᒃ ᓄᓇᓕᖕᓂ ᓄᓇᑦᑎᓐᓂ, ᐋᓐᓂᖅᑕᐅᖁᓇᒋᑦ 

ᐊᒻᒪᓗ ᐅᓗᕆᐊᓇᖅᑐᖃᖏᓐᓂᖅᓴᐅᖁᓪᓗᒍ. 

ᖃᓄᐃᑦᑑᖕᒪᑕ ᓴᖏᓂᖃᕐᓂᖏᑦ ᐃᓄᐃᑦ ᐅᑭᐅᖅᑕᖅᑐᒥ?
ᑕᐃᒪᖓᑦ ᐱᐅᓂᖅᓴᐅᓕᕈᑕᐅᓂᐊᕋᓱᖐᓐᓇᖅᑕᕗᑦ ᐃᓕᑦᑎᔪᓐᓇᕐᓂᖅ ᓄᑖᓂᒃ ᐊᔪᖏᓐᓂᕆᔭᐅᔪᓂᒃ ᐊᒻᒪᓗ 

ᖃᐅᔨᒪᓕᕈᓐᓇᕐᓂᖅᓂ, ᐃᓛᒋᑦᑎᐊᕈᑕᐅᔪᓐᓇᕐᓂᕐᒧᑦ ᐱᐅᓯᒋᐊᕈᑕᐅᔪᓐᓇᕐᒪᑕ. ᑕᒪᓐᓇ ᖃᐅᔨᒪᑎᑕᐅᖏᓐᓇᕐᒪᑕ 

ᐅᕙᑦᑎᓐᓄᑦ ᐃᓅᓯᓕᒫᑦᑎᓐᓂ. ᒫᓐᓇᐅᓕᖅᑐᖅ ᓇᓂᓯᔭᕆᐊᖃᓕᖅᑐᒍᑦ ᖃᓄᖅ ᐃᓱᒻᒪᒋᔭᐅᓕᖅᑎᑦᑎᔪᓐᓇᕐᒪᖔᑕ 

ᑕᒪᑐᒥᖓ ᐱᔪᒪᓂᖅᑖᕈᓐᓇᕐᓂᕐᒥᒃ ᐃᓕᑦᑎᔪᒪᓂᖅ ᓄᑖᓂᒃ ᐊᔪᖏᓐᓂᕆᔭᐅᔪᓂᒃ ᐊᖏᔪᑎᐅᓂᖅᓴᓂᒃ 

ᓄᓇᓕᖕᒥᐅᑕᐅᓕᕐᓂᕐᒥᒃ ᐱᔾᔪᑎᖃᖅᑐᓂᒃ. ᐊᒥᓱᓂᒃ ᐊᔾᔨᒌᖏᑦᑑᑎᐊᓗᖕᓂᒃ ᖃᐅᔨᒪᓂᖃᖅᑐᒍᑦ 

ᐊᑐᕈᓐᓇᖅᑕᑦᑎᓐᓂᒃ ᐊᕐᕋᒍᒐᓴᐅᔪᓂᒃ ᐃᓅᓯᒪᓂᑎᓐᓄᑦ, ᑕᒪᒃᑯᐊᓗ ᑲᑎᑦᑕᐅᔪᓐᓇᕈᑎᒃ ᖃᐅᔨᒪᓂᖏᓐᓄᑦ ᒪᒃᑯᒃᑐᓄᑦ, 

ᓇᓗᓇᖏᓚᖅ ᐱᐅᔫᑎᓂᒃ ᐃᑲᔫᑎᒃᓴᓂᒃ ᓴᕿᑎᑦᑎᕙᓪᓕᐊᔪᓐᓇᕐᓂᐊᖅᑐᒍᑦ, ᓄᓇᓕᖕᓂ. ᐱᐅᔫᑎᐊᓗᖕᓂᑦᑕᐅᖅ 

ᐱᓕᕆᔾᔪᑎᒃᓴᖃᕐᒥᔪᒍᑦ ᐃᓄᖕᓂᒃ ᑕᒪᐃᓐᓂᒃ ᓄᓇᓕᖕᓂ ᓄᓇᑦᑎᓐᓂ ᐊᒻᒪᓗ ᐃᓄᖕᓂᒃ ᓄᓇᑎᓃᖔᖅᓯᒪᔪᓂᒃ, 

ᑭᓯᐊᓂ ᐊᓯᖏᓐᓂ ᓄᓇᓕᖕᓂ ᐱᓕᕆᐊᖃᓕᖅᑐᓂᒃ. ᐊᑐᕈᓐᓇᕋᑦᑎᒍᑦ ᑕᐃᒃᑯᐊ ᐱᓕᕆᖃᑎᒌᒃᐸᖕᓂᖏᑦ 

ᓴᖏᓂᖅᑖᕈᑕᐅᒃᑲᓐᓂᕈᓐᓇᕐᓂᕐᒧᑦ ᐱᓕᕆᐊᕆᓂᐊᖅᑕᑦᑎᓐᓄᑦ. 

ᖃᓄᐃᑦᑑᕙᑦ ᐊᔾᔨᖏᑦᑐᓂᒃ ᓇᖏᐊᕐᓇᖅᑐᒦᔾᔪᑕᐅᓕᕈᓐᓇᖅᑐᑦ 
ᒪᒃᑯᒃᑐᖁᑎᑦᑎᓐᓄᑦ ᐅᑭᐅᖅᑕᖅᑐᒥ?
ᒪᒃᑯᒃᑐᑦ ᓄᓇᓕᖕᓂ ᐃᓐᓇᕈᖅᑐᔮᖅᐸᓕᕐᒪᑕ ᐃᓅᓯᕆᔭᖏᓐᓂ ᐅᓗᕆᐊᓇᖅᑐᖃᖅᑐᓂᒃ ᐃᓅᓯᕐᒥᓂᒃ ᐊᑐᕈᒪᔭᒥᓂᒃ 

ᓂᕈᐊᖅᐸᖕᓂᖏᓐᓄᑦ, ᕿᑐᖓᖅᑖᖅᐸᓪᓕᐊᓕᖅᓱᑎᒃ ᐱᖃᑎᖃᓕᖅᓱᑎᒃ ᕿᑐᖓᖃᓲᖑᓕᖅᓱᑎᒡᓗ ᒪᒃᑯᖕᓂᖅᓴᐅᓪᓗᑎᒃ. 

ᐃᓱᒪᓘᑕᐅᓂᖅᐹᖑᔪᑦ ᑲᒪᒋᔭᐅᑦᑎᐊᖃᑦᑕᖅᓯᒪᖏᓐᓂᖏᑦ ᐊᒻᒪᓗ ᐃᑲᔪᖅᓱᖅᑕᐅᑦᑎᐊᖃᑦᑕᖏᓐᓂᖏᑦ 

ᐊᔪᕈᓐᓃᕈᓐᓇᕐᓂᖅ ᐊᔪᖏᑕᐅᔭᕆᐊᖃᖅᑐᓂᒃ ᐃᓅᓯᖃᑎᐊᕈᓐᓇᕐᓂᐊᕐᒪᑕ ᐃᓐᓇᐅᓕᕈᑎᒃ, ᑕᐃᒫᒃᑕᐅᖅ 

ᐱᕈᖅᓴᐃᔪᓐᓇᕐᓂᐊᕐᒪᑕ ᓇᖕᒥᓂᖅ ᓄᑕᕋᖏᓂᒃ ᐃᓅᓯᖃᑦᑎᐊᕈᓐᓇᕐᓂᕐᒥᒃ. ᐃᓱᒪᓘᑎᒋᖕᒥᔭᕗᑦ 

ᐃᑲᔪᖅᑎᖃᕈᓐᓇᖏᓐᓂᖏᑦ ᐃᓱᒪᓕᕆᓂᕐᒧᑦ ᐃᑲᔪᖅᑕᐅᔾᔪᑎᒃᓴᓂᒃ ᐊᒻᒪᓗ ᐅᖃᕐᕕᒃᓴᖃᖅᑎᑕᐅᔪᓐᓇᕐᓂᖏᓐᓂᒃ 

ᐃᑲᔪᖅᑕᐅᔪᓐᓇᕐᓂᖅ ᒪᒥᓴᕈᓐᓇᖅᓯᓂᐊᕐᒪᑕ. ᐃᓅᓯᕆᔭᐅᓕᖅᑐᓂ ᐊᑲᐅᖏᓕᐅᕈᑕᐅᕙᓕᖅᑐᑦ ᐊᔾᔨᒋᔪᓐᓃᕐᒪᒋᑦ 

ᐅᕙᑦᑎᓐᓄᑦ ᐊᑐᖅᑕᐅᕙᓚᐅᖅᑐᓂᒃ ᐃᓅᓯᕆᔭᑦᑎᓐᓂ. ᐃᓚᖏᓐᓂᒃ ᐅᓂᒃᑳᕈᓐᓇᖅᑐᒍᑦ ᓇᖕᒥᓂᖅ 

ᐊᓂᒎᑎᔪᓐᓇᖅᐸᓚᐅᕐᓂᖏᓐᓂᒃ, ᑭᓯᐊᓂ ᖃᓄᐃᖏᑦᑐᓐᓇᐅᑎᓂᒃ ᐃᑲᔪᖅᑕᐅᔭᕆᐊᖃᖅᐳᑦ ᓄᑕᕋᐃᑦ 

ᐃᑲᔪᖅᑕᐅᒃᑲᓐᕈᓐᓇᕐᓂᐊᕐᒪᑕ ᑕᒪᐃᓐᓂᒃ ᖃᓄᐃᓕᖓᓪᓚᑐᕐᓂᖏᓐᓂᒃ ᑐᑭᓯᓂᐊᕌᓂᒍᓐᓇᖃᑦᑕᖏᑎᓗᑕ 

ᐃᓱᒪᓘᑎᒋᔭᖏᓐᓂᒃ ᐅᓪᓗᒥᐅᓕᖅᑐᖅ. ᐃᓅᓯᖃᓕᕐᒪᑕ ᐊᓯᖏᓐᓂᒃ ᐃᓅᓯᖃᕐᕕᐅᓕᖅᑐᓂᒃ ᐅᕙᑦᑎᓐᓂᒃ 

ᐊᑐᖅᐸᓚᐅᖅᓯᒪᔭᑦᑎᓐᓂᒃ. ᑕᒫᓃᓐᓇᑦᑕ ᐃᑲᔪᖅᑎᐅᓂᕐᒧᑦ, ᑭᓯᐊᓂᑕᐅᖅ ᐃᑲᔪᖅᑕᐅᔭᕆᐊᖃᕐᒥᔪᒍᑦ 

ᑕᐃᒪᐃᓕᐅᕈᓐᓇᕐᓂᐊᕋᑦᑕ. 

ᖃᓄᖅ ᐃᑳᖅᓯᒪᔪᓐᓇᖅᑐᔮᕋᔭᖅᐱᑦ 
ᐊᔾᔨᒌᖏᓐᓂᖏᓐᓂᒃ ᑕᐃᒃᑯᐊ 
ᓴᖏᓂᖃᕐᕕᐅᔪᑦ ᐊᒻᒪᓗ 
ᓇᖕᒋᐊᕐᓇᖅᑐᒦᓕᕈᑕᐅᔪᓐᓇᖅᑐᓄᑦ 
ᐃᓄᖕᓄᑦ ᐅᑭᐅᖅᑕᖅᑐᒥ?
ᑕᑯᔪᓐᓇᕋᑦᑕ ᐊᔪᖏᓐᓂᖏᓐᓂᒃ ᒪᒃᑯᒃᑐᑦ ᐃᓕᑦᑎᔪᓐᓇᕐᓂᖅ 

ᐃᓕᖅᑯᓯᕆᔭᐅᔪᓂᒃ ᐊᒻᒪᓗ ᐱᐅᓯᑐᖃᕆᔭᐅᖏᓐᓇᖅᑐᓂᒃ 

ᓇᑭᖔᖅᓯᒪᓂᖏᓐᓂᒃ ᐃᓱᒪᒋᓪᓗᒋᑦ, ᐱᒻᒪᕆᐊᓗᖕᓂᒃ 

ᑐᖓᕕᐅᔪᓐᓇᕐᒪᑕ ᐱᕈᖅᓴᐃᓂᕐᒧᑦ ᐊᔪᖏᓐᓂᖃᕈᓐᓇᕐᓂᖏᓐᓂᒃ 

ᐊᓂᒎᑎᔪᓐᓇᑦᑎᐊᖃᑕᕐᓂᖅ ᒪᒃᑯᒃᑐᖁᑎᕗᑦ ᐅᑭᐅᖅᑕᖅᑐᒥ. 

ᑕᐃᒃᑯᐊ ᐃᓕᑦᑎᔭᕆᐊᖃᕐᒪᑕ ᐊᔪᖏᓐᓂᕆᔭᐅᕙᓚᐅᖅᑐᓂᒃ 

ᐅᕙᑦᑎᓐᓄᑦ ᐊᔪᕈᓐᓃᖅᓴᖅᑕᐅᕙᓚᐅᖅᑐᓂᒃ ᒪᒃᑯᒃᑎᓪᓗᑕ 

ᖃᓄᖅ ᐃᓅᔭᕆᐊᖃᕐᓂᖅ ᐊᒻᒪᓗ ᐃᒃᐱᒍᓱᑦᑎᐊᕆᐊᖃᕐᓂᖅ 

ᐊᓯᒋᓕᖅᑕᖓᓂ ᓄᓇᒋᓕᖅᑕᑦᑎᓐᓂ, ᑕᐃᒫᒃ 

ᐃᓅᓯᖃᕈᓐᓇᕐᓂᐊᕈᑦᑕ ᑲᔪᓯᑦᑎᐊᕈᓐᓇᕐᓂᐊᖅᑐᓂᒃ. 

ᑭᓯᐊᓂᑦᑕᐅᖅ, ᓯᕗᓂᐊᒍᑦ ᐃᑲᔪᖅᕈᓐᓇᖅᓯᓂᐊᕈᑦᑕ 

ᐃᓅᓯᕆᔭᐅᔪᓂᒃ ᐊᑲᐅᖏᓕᐅᕈᑕᐅᔪᓂᒃ ᐱᑕᖃᖅᐸᓕᖅᑐᓂᒃ 

ᓄᓇᑦᑎᓐᓂ, ᓲᕐᓗ ᐃᓱᒪᒃᑯᑦ ᓱᕐᕋᖕᓇᖅᑐᓂᒃ ᐊᑐᕐᓂᕐᓗᒃᐸᖕᓂᖅ 

ᐊᒻᒪᓗ ᐃᓱᒪᖃᖃᑦᑕᕐᓂᖅ ᐃᖕᒥᓂᖅ ᐋᓐᓂᖅᓯᔪᒪᓂᕐᒥᒃ 

ᐃᓱᒪᖃᖅᐸᖕᓂᕐᒥᒃ. ᑕᑯᓐᓇᒋᐊᖃᖅᑐᒍᑦ ᖃᓄᐃᑦᑑᖕᒪᖔᑕ 

ᐱᔾᔪᑕᐅᓂᖏᑦ ᐊᑐᓕᕈᑕᐅᓕᖅᐸᒃᑐᑦ ᐋᓐᓂᖅᓯᖃᑦᑕᕐᓂᕐᒥᒃ 

ᓄᓇᓕᖁᑎᑦᑎᓐᓂ, ᐃᓕᓐᓂᐊᖅᑎᑕᐅᓗᑎᒡᓗ ᑕᒪᒃᑯᓂᖓ 

ᖃᐅᔨᒪᔭᐅᕆᐊᖃᖅᑐᓂᒃ ᑕᒪᐃᓐᓄᑦ ᓄᓇᓕᖕᒥᐅᑕᓄᑦ, 

ᐅᖃᕐᕕᒃᓴᖃᖅᑎᑕᐅᕙᒡᓗᑎᒡᓗ ᓴᐃᒻᒪᖅᓴᐃᒋᐊᕈᓐᓇᖅᑐᓂᒃ 

ᐊᒻᒪᓗ ᐅᐃᕆᓯᒪᔭᖏᓐᓄᑦ ᐃᑲᔪᖅᑕᐅᔪᓐᓇᕐᓂᖏᓐᓄᑦ 

ᑕᒪᑯᓂᖓ ᓄᖃᕈᒪᓕᖅᑐᑦ. ᑕᐃᒪᓕ ᐃᓐᓇᐅᔪᑦ ᒪᒃᑯᒃᑐᓪᓗ 

ᐊᑐᕆᐊᓕᕈᑎᒃ ᒪᒥᓴᕐᓂᕐᒥᓂᒃ ᑕᒪᐃᓐᓂᒃ ᐄᓅᖃᑎᒌᒃᑐᓂ 

ᓈᒻᒪᒍᓐᓃᕈᑎᒋᓯᒪᔭᖏᓐᓂᒃ ᐱᑕᖃᖅᐸᓕᖅᑐᓂᒃ ᓄᓇᑎᓐᓂ, 

ᑕᑯᒋᐊᓕᓵᕈᓐᓇᕐᓂᐊᖅᑐᒍᑦ ᐊᔪᕈᓐᓃᖅᓴᐃᔪᓐᓇᕐᓂᖅ 

ᐊᓯᖔᖏᓐᓂᒃ ᐊᔪᖏᓐᓂᕆᔭᐅᔪᓂᒃ. 

3.	ᑐᑭᓕᐅᖅᑕᐅᓂᖏᑦ ᓴᐳᓂᐊᕈᑎᒃᓴᓄᑦ ᐊᑐᒐᒃᓴᐃᑦ  
	 − ᐋᔩᖃᑎᒋᖕᓂᖅ (ᐊᖏᖃᑎᒌᒍᓐᓇᕐᓗᑎᒃ ᐃᓱᒪᓕᐅᖅᑎᐅᖃᑎᒌᒍᓐᓇᕐᓂᖏᑦ)

ᑕᒪᓐᓇ ᐱᖓᔪᒋᔭᐅᔪᖅ ᑐᑭᓕᐅᖅᑕᐅᓂᖏᓐᓄᑦ ᓴᐳᓐᓂᐊᕈᑎᒃᓴᓄᑦ ᐊᑐᖅᑕᐅᓂᐊᖅᑐᑦ. ᑕᒪᒃᑯᐊ 

ᐊᑕᖃᑕᐅᕗᑦ ᐅᒃᐱᕆᔭᐅᔪᓄᑦ ᑐᖓᕕᒋᔭᐅᕙᒃᑐᓄᑦ ᐊᔩᖃᑎᒌᖕᓂᕐᒧᑦ, ᑐᑭᖃᕐᒪᑦ ᐃᓱᒪᒋᔭᐅᓂᖏᓐᓂᒃ 

ᐊᖏᖃᑎᒌᒎᑕᐅᔪᓐᓇᖅᑐᑎᒍᑦ ᐃᓱᒪᓕᐅᕈᑎᖁᕈᓐᓇᕐᓂᕐᒥᒃ. ᐱᔾᔪᑕᐅᔪᑦ ᑖᒃᑯᐊ ᐊᑕᖃᑎᒌᖕᓂᖏᓐᓂᒃ ᓲᕐᓗ 

ᖁᓕᕇᒃᑐᑎᑐᑦ ᐱᔾᔪᑎᖃᖅᑐᑦ ᐃᓚᒋᔭᐅᖃᑕᐅᔪᑦ ᐃᓕᓐᓂᐊᖅᑎᑕᐅᔪᓂ ᑲᑎᓐᓂᐊᕐᒪᑕ ᐃᓱᒪᓕᐅᕈᑎᖃᕆᐊᖃᕐᓂᕐᒧᑦ 

ᖃᓄᐃᑦᑐᓂᒃ ᐅᓗᕆᓇᖅᑐᓂᒃ ᓇᖏᐊᕐᓇᖅᑐᒃᑰᖅᐸᖕᒪᖔᑖ ᓄᑕᕋᐃᓪᓗ ᒪᒃᑯᒃᑐᓪᓗ ᐅᓗᒥᐅᓕᖅᑐᖅ 

ᓵᖓᕙᓕᖅᑕᖏᓐᓂᒃ, ᖃᓄᐃᓕᐅᕈᓐᓇᕐᒪᖔᑦᑕᓗ ᑕᐃᒃᑯᐊ ᒥᑭᒡᓕᑎᕈᓐᓇᕈᒪᓪᓗᒋᑦ ᐅᓗᕆᐊᓇᕈᑕᐅᕙᒃᑐᑦ. 

ᑕᐃᒃᑯᐊ ᐃᓱᒪᓕᐅᕈᑎᖃᕐᓂᐊᕐᒪᑕ, ᑐᑭᓕᐅᕐᓗᑎᒡᓗ ᖃᓄᐃᑦᑐᓂᒃ ᓴᐳᓐᓂᐊᖅᑕᐅᔾᔪᑎᒃᓴᖃᕐᓂᐊᕐᒪᖔᑕ 

ᐊᑐᖅᑕᐅᕙᖕᓂᐊᖅᑐᓂᒃ ᑕᒪᐃᓐᓄᑦ. ᑕᐃᒃᑯᐊ ᓴᐳᓐᓂᐊᕈᑎᒃᓴᓕᐊᕆᔪᒪᔭᖏᑦ ᑐᑭᓕᐅᕈᑕᐅᓕᕐᓗᑎᒃ, 

ᑐᑭᖃᕐᓂᐊᓕᖅᐳᖅ ᑕᒪᕐᓂᒃ ᓄᓇᓕᖕᒥᐅᑦ ᐊᑐᕈᓐᓇᖅᑐᐃᓐᓇᐅᓂᐊᓕᕐᓂᖏᓐᓂᒃ ᐱᔾᔪᑎᖃᖅᑐᓂᒃ ᖃᓄᐃᑦᑐᑦ 

ᓈᒻᒪᖕᓂᐊᕐᒪᖔᑕ ᖃᓄᐃᑦᑐᓪᓗᓐᓃᑦ ᓈᒻᒪᖕᓂᐊᖏᒻᒪᖔᑕ ᖃᓄᐃᓕᐅᖅᑕᐅᔪᓐᓇᕐᓂᖏᓐᓄᑦ ᓄᑕᕋᐃᑦ ᒪᒃᑯᒃᑐᓪᓗ 

ᐊᓯᖏᓂᓗ ᐃᓄᓕᒫᓂ ᓄᓇᓕᖕᓂ. 

ᖃᓄᖅ ᐱᓕᕆᐊᖃᕈᓐᓇᖅᐱᑦ ᓴᐳᓂᐊᖅᑕᐅᑎᑦᑎᓂᖅ ᓄᑕᕋᓂᒃ 
ᐅᑭᐅᖅᑕᖅᑐᒥ?
ᑕᐃᒪᖓᑦ ᐊᒃᓱᕉᑎᖃᐃᓐᓇᕋᑦᑕ ᓄᑕᕋᑦᑎᓐᓂᒃ ᐅᓗᕆᐊᓇᖅᑐᒦᑎᑦᑎᑕᐃᓕᒪᓂᖅ. ᐅᖃᐅᓯᖃᖅᓯᒪᔪᒍᑦ 

ᖃᓄᖅ ᐊᑐᖅᐸᓚᐅᕐᒪᖔᑦᑕ ᐃᓅᓯᑎᓐᓂᒃ ᐊᐅᓪᓛᕋᔪᖕᓂᖅᓴᐅᕙᓚᐅᖅᑎᓪᓗᑕ ᓂᕿᑦᓴᓂᒃᑕᐅᕝᕕᒃᓴᐃᑦ 

ᒪᓕᒃᐸᒃᓱᒋᑦ ᐅᑭᐅᖅᑕᖅᑐᒥ, ᑕᐃᒪᐃᓐᓂᖏᓄᓪᓗ  ᓯᕗᓂᐊᒍᑦ ᐊᑐᖅᑕᐅᕙᓚᐅᖅᑐᑦ ᓱᓕ 

ᓄᓇᓕᖕᒥᐅᑕᐅᖏᓐᓇᕆᐊᓚᐅᖏᓐᓂᖏᓐᓂ ᐃᓄᐃᑦ, ᐃᓱᒪᓘᑕᐅᕙᓕᖅᑐᓂᒃ ᓴᕿᑦᑐᖃᖅᐸᑦ ᓄᑕᕋᐃᑦ 

ᓴᐳᓐᓂᐊᖅᑕᐅᔭᕆᐊᖃᕐᓂᖏᓐᓂᒃ ᓇᓗᓇᕈᓃᖅᑐᓂᒃ, ᖃᓄᖅᑑᕈᑎᒋᕙᓚᐅᖅᑕᕗᑦ ᐃᓚᒌᖕᓂᑦᑎᓐᓂᒃ. 

ᐃᓕᑕᖅᓯᓯᒪᔪᒍᑦ ᐊᒥᓲᓂᖅᓴᐅᓕᕐᓂᖏᓐᓂᒃ ᐊᑐᖅᑕᐅᖔᕈᓐᓇᖅᑐᑦ ᐊᒻᒪᓗ ᒪᓕᒃᑕᐅᖔᕈᓐᓇᖅᓯᔪᑦ ᓄᑕᕋᐃᑦ 

ᓴᐳᓐᓂᐊᖅᑕᐅᔾᔪᑎᒃᓴᖏᓐᓄᑦ ᐊᑐᐃᓐᓇᐅᑎᑕᐅᕙᓕᖅᑐᓂᒃ ᓄᓇᕗᑦ ᒐᕙᒪᒃᑯᖏᓐᓂ ᐋᓐᓂᐊᖅᑐᓕᕆᓂᕐᒥᒃ, 

ᐃᓕᓐᓂᐊᖅᑐᓕᕆᓂᕐᒥᒃ, ᐃᖃᖅᑐᐃᕕᓕᕆᓂᕐᒥᒃ ᐊᒻᒪᓗ ᐱᔨᑦᑎᕋᐅᑎᓂᒃ, ᐊᒻᒪᓗ ᐸᓖᓯᒃᑯᓐᓂᒃ/ᐳᑭᖅᑕᓕᒃᑯᓐᓂᒃ. 

ᐃᓱᒪᒋᔭᕗᑦ ᑕᒪᒃᑯᐊ ᐱᔨᑦᑎᕋᐆᑎ ᐱᑕᖃᕆᐊᖃᕐᓂᖏᓐᓂᒃ ᐊᑐᑎᖃᕈᓐᓇᕐᓂᖏᓐᓂᓗ ᐅᑭᐅᖅᑕᖅᑐᒥ, ᑭᓯᐊᓂᑕᐅᖅ 

ᐅᕙᒍᑦ ᐃᓚᐅᖃᑦᑕᕐᓂᖅᓴᐅᔪᒪᓕᖅᑐᒍᑦ ᖃᓄᖅ ᓄᑕᕋᐃᑦ ᓄᓇᓕᖕᓂ ᓴᐳᓐᓂᐊᖅᑕᐅᖃᑦᑕᕆᐊᖃᕐᒪᖔᑕ. 

ᖃᓄᖅ ᐱᐅᓯᒋᐊᖅᑎᑦᑎᔪᓐᓇᖅᐱᑕ ᓄᑕᕋᐃᑦ ᓴᐳᓐᓂᐊᖅᑕᐅᔪᓐᓇᕐᓂᖏᓐᓄᑦ 
ᐅᑭᐅᖅᑕᖅᑐᒥ?
ᐃᓱᒪᖃᖅᑐᒍᑦ ᐱᐅᓂᖅᐹᓂᒃ ᓄᑕᕋᐃᑦ ᓴᐳᓐᓂᐊᖅᑕᐅᔪᓐᓇᕐᓂᖏᑦ ᓄᓇᓕᖕᓂ ᐱᐅᓯᒋᐊᖅᑕᐅᓯᒪᔪᓐᓇᕋᔭᖅᑐᑦ, 

ᐃᓚᒌᑦᑎᐊᕐᓂᖅᓴᐅᓕᕈᓐᓇᕈᑎᒃ ᒐᕙᒪᐅᔪᑦ ᐊᒻᒪᓗ ᐸᓖᓯᐅᔪᓂ/ᐳᑭᑕᖅᓕᖏᔭᐅᔪᓂᓗ. ᖃᐅᔨᒪᔪᒍᑦ 

ᐊᔾᔨᒌᖏᑦᑑᑎᐅᔪᓂᒃ ᐊᑐᒐᒃᓴᖃᖅᑎᑕᐅᓂᖏᓐᓂᒃ ᑭᓯᐊᓂ ᖃᐅᔨᒪᒻᒪᕆᒃᐸᖏᓐᓇᑦᑕ ᖃᓄᖅ 

ᐊᑐᖅᑕᐅᔭᕆᐊᖃᓲᖑᓂᖏᓐᓂᒃ, ᐅᕝᕙᓗᓐᓃᑦ ᐊᓯᑕᖃᕐᓂᖏᓐᓂᒃ ᐊᑐᒐᒃᓴᐅᔪᓐᓇᕐᒥᔪᓂᒃ 

ᐱᑕᖃᕋᓗᐊᖅᑐᓂᒃ. ᐅᒃᐱᕆᔭᕗᑦ ᑕᒪᒃᑯᐊ ᑐᓴᐅᒪᑎᑦᑎᓂᖅᓴᐅᖃᑦᑕᕈᑎᒃ, ᐅᖃᕐᕕᐅᓂᖅᓴᐅᖃᑦᑕᕐᓗᑎᒃ 

ᐊᒻᒪᓗ ᑕᑯᓂᐅᖅᑕᐅᓂᖅᓴᐅᔪᓐᓇᕈᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ ᐱᔨᑦᑎᕋᐃᔩᑦ ᐊᒻᒪᓗ ᐸᓖᓯᒃᑯᑦ/

ᐳᑭᑕᖅᓕᒃᑯᑦ ᐱᓕᕆᕕᖏᓐᓃᑐᑦ (ᑕᐃᒫᒃ ᓄᓇᓕᖕᒦᖃᑕᐅᓂᖏᑦ ᖃᐅᔨᒪᔭᐅᑦᑎᐊᕐᓂᖅᓴᐅᓂᐊᕐᒪᑕ) 

ᓄᓇᓕᒃᑎᓐᓂ, ᐃᑲᔪᕐᓂᖃᕈᓐᓇᕐᒪᑦ ᐊᑑᑎᖃᑦᑎᐊᕐᓂᖅᓴᐅᔪᓐᓇᕐᓂᖏᓐᓄᑦ ᐱᔨᑦᑎᕋᐅᑎᒋᒐᓱᐊᖅᑕᖏᑦ, ᐊᒻᒪᓗ 

ᓇᓚᐅᑖᕈᓐᓇᕐᓂᖅᓴᐅᓕᕋᔭᖅᑕᕗᑦ ᐃᓄᖕᓄᑦ ᐊᑐᖅᑕᐅᔪᓐᓇᖅᑎᒋᓂᖏᑦ ᐊᒻᒪᓗ ᐊᑐᖅᑕᐅᓕᕈᓐᓇᕐᓂᖏᑦ. 

ᖃᓄᖅ ᐃᓱᒪᒋᔭᐅᖁᔨᓇᔭᖅᐱᓯ 
ᐃᓚᒌᑦᑎᐊᕐᓂᖅᓴᐅᓕᕈᓐᓇᖅᑐᔮᕐᕈᓐᓇᕐᓂᖏᓐᓂᒃ 
ᐱᔨᑦᑎᕋᐃᔨᐅᑎᑕᐅᔪᑦ ᐊᒻᒪᓗ ᐅᑭᐅᖅᑕᖅᑐᒥᐅᓂ?
ᐃᓱᒪᖃᖅᑐᒍᓪᓕ ᐃᓚᒋᖃᑦᑕᕐᓗᑎᒃ ᑲᑎᒪᑎᑦᑎᖃᑦᑕᕈᑎᒃ ᐃᓄᖕᓂᒃ 

ᓄᓇᓕᖕᓂ, ᐊᒻᒪᓗ ᑕᐃᒃᑯᓂᖓ ᐱᔨᑦᑎᕋᐃᔨᐅᑎᑕᐅᔪᓂᒃ (ᒐᕙᒪᒃᑯᓐᓄᑦ), 

ᐱᐅᓂᖅᓴᒻᒪᕆᐅᓕᕈᓐᓇᖅᑐᓂᒃ ᐱᓕᕆᖃᑎᒌᒍᓐᓇᖅᓯᓇᔭᖅᑐᒍᑦ 

ᒐᕙᒪᐅᔪᓂᒃ ᐊᒻᒪᓗ ᓄᓇᓕᖕᓂ. ᓲᕐᓗ ᐆᒃᑑᑎᒋᓗᒍ, ᐊᑐᓕᖁᔨᓇᔭᖅᑐᒍᑦ 

ᐃᓂᒃᓴᖃᑦᑎᐊᖁᔨᓂᖅ ᐱᒋᐊᕐᕕᒃᓴᐅᓇᔭᖅᑐᓂᒃ ᓯᕗᓪᓕᖅᐹᒥᒃ 

ᑲᑎᕝᕕᐅᓇᔭᖅᑐᓂᒃ ᐅᖃᐅᓯᐅᓂᐊᕐᒪᑕ ᑕᐃᒃᑯᐊ ᑕᒻᒪᕐᓂᕕᓂᐅᔪᑦ 

ᐊᒻᒪᓗ ᐋᓐᓂᖅᓯᓯᒪᔾᔪᑕᐅᔪᑦ ᐋᕿᐅᒪᔭᐅᓚᐅᖅᑐᓂᒃ ᐱᓯᒪᔪᑦ 

(ᒐᕙᒪᒃᑯᓐᓂᒃ, ᐸᓕᓯᒃᑯᓐᓂᒃ/ᐳᑭᖅᑕᓕᒃᑯᓐᓂᒃ) ᐃᓄᖕᓂᒃ ᐱᔭᐅᓂᑰᔪᓂᒃ 

ᖃᖓᓗᓚᐅᖅᑐᓂᒃ ᐱᒋᐊᓚᐅᖅᓯᒪᔪᓂᒃ. ᑭᖑᓂᐊᒍᑦ ᑲᑎᒪᕕᖃᓕᕋᔭᕆᕗᑦ 

ᑕᑯᓇᒡᓗᑎᒃ ᖃᓄᖅ ᑕᒪᒃᑯᐊ ᐱᔨᑦᑎᕋᐅᑏᑦ ᐊᑐᖅᑕᐅᔪᓐᓇᕐᒪᖔᑖ 

ᐊᒻᒪᓗ ᐊᑑᑎᖃᓪᓚᕆᓕᕈᓐᓇᕐᒪᖔᑖ ᓄᓇᓕᖕᓂ. ᖃᐅᔨᒪᔭᐅᕆᐊᖃᖅᐳᖅ 

ᐅᕙᒍᑦ ᓱᓕᔪᖅᓴᕋᑦᑕ ᑕᒪᐃᓐᓂᒃ ᑲᑎᒪᔾᔪᑕᐅᔭᕆᐊᖃᕐᓂᖏᓐᓂᒃ ᑕᒪᒃᑯᐊ 

ᑕᒪᐃᓐᓄᑦ ᐃᑲᔪᖃᑎᒌᒃᑎᐅᓂᐊᖅᑐᓂᒃ ᐱᔨᑦᑎᕋᐃᔪᓐᓇᕐᓂᐊᕋᑦᑕ ᐊᒻᒪᓗ 

ᓄᓇᖕᒥᐅᑕᐅᖃᑕᐅᓂᖏᑦ ᐃᒃᐱᒋᔭᐅᓗᑎᒃ, ᖃᐅᔨᒪᔭᐅᑦᑎᐊᖁᔨᓗᑕ 

ᐱᓕᕆᖃᑎᒌᑦᑎᐊᕆᐊᖃᕐᓂᑦᑎᓐᓂᒃ, ᐊᒻᒪᓗ ᐱᓂᐊᕐᓂᖃᑦᑎᐊᕐᓗᑎᒃ 

ᑕᐃᒃᑯᓂᖓ ᐱᓕᕆᖃᑦᑎᐊᕈᒪᓂᑦᑎᓐᓂᒃ. 

4.	�ᓴᕿᑎᑦᑎᓂᖅ ᐊᑐᕐᓂᕐᓗᒃᑎᑦᑎᑕᐃᓕᒪᓂᕐᒧᑦ 
ᐱᓕᕆᔨᐅᓂᐊᖅᑐᓂᒃ  

	 − ᐱᓕᕆᖃᑎᒌᑦᑎᐊᕐᓂᐊᖅᑐᓂᒃ (ᑲᑐᔾᔨᖃᑎᒌᑦᑎᐊᕐᓗᑎᒃ ᐱᓕᕆᖃᑎᒌᖕᓂᖅ)

ᓯᑕᒪᒋᔭᐅᔪᖅ ᑭᖑᓕᕇᒃᑐᓂᒃ ᐱᓕᕆᐊᒃᓴᐅᔪᖅ ᐱᔾᔪᑎᖃᖅᑐᖅ ᓴᕿᑎᑦᑎᓂᕐᒥᒃ ᐊᑐᕐᓂᕐᓗᒃᑎᑦᑎᑕᐃᓕᒪᓂᕐᒧᑦ 

ᐱᓕᕆᑎᒌᒃᑎᐅᓂᐊᖅᑐᓂᒃ. ᑕᐃᒃᑯᐊ ᐃᓄᐃᑦ ᑕᒪᐃᓐᓂᒃ ᑲᒪᒋᔭᖃᕋᔭᖅᑐᑦ ᓴᐳᓐᓂᐊᖅᑕᐅᔾᔪᑎᒃᓴᓄᑦ 

ᐊᑐᒐᒃᓴᓂᒃ, ᑐᑭᓯᐅᒪᑦᑎᐊᕐᓗᑎᒃ ᐊᑲᐅᖏᓕᐅᕈᑕᐅᕙᒃᑐᓂᒃ, ᐊᒻᒪᓗ ᐱᓕᕆᓐᓇᕐᓂᐊᖅᑐᓂᒃ ᐋᕿᐅᒪᑎᑦᑎᓂᖅ 

ᐅᓗᕆᐊᓇᖅᑐᖃᖏᑦᑐᓂᒃ ᐊᕙᑎᖃᖅᑎᑦᑎᓂᕐᒥᒃ ᓄᑕᕋᓄᓪᓗ ᒪᒃᑯᒃᑐᓄᓪᓗ.  ᐱᓕᕆᖃᑎᒌᖕᓂᖅ ᐅᖃᖅᓯᒪᔪᖅ 

ᐃᓄᐃᑦ ᓄᓇᓕᖕᓂ ᐊᑐᖅᐸᖕᓂᐊᕐᓂᖏᓐᓂᒃ ᐱᐅᓂᖅᐹᖑᔪᓂᒃ ᐊᑐᒐᒃᓴᐅᓂᐊᖅᑐᓂᒃ, ᑕᒪᐃᓐᓂᒃ ᐃᓄᐃᑦ ᓄᓇᓕᖕᓂ 

ᐃᑲᔪᖃᑕᐅᕙᖕᓂᐊᖅᑐᑦ, ᐊᒻᒪᓗ ᐱᓕᖃᑎᒌᖕᓂᐊᖅᓱᑎᒃ ᑕᐱᕇᑦᑎᐊᕐᓂᐊᕐᓗᑎᒃ. ᐊᑐᕐᓂᕐᓗᑎᑦᑎᑕᐃᓕᒪᓂᕐᒧᑦ 

ᐱᓕᕆᔨᒃᓴᐃᑦ ᐃᓚᖃᕐᓂᐊᖅᑐᑦ ᑲᑐᔾᔨᖃᑎᒌᖕᓂᐊᖅᑐᓂᒃ ᐱᓕᕆᖃᑎᒌᖕᓂᐊᖅᑐᓂᒃ ᓴᕿᐅᒪᑎᑦᑎᔪᒪᓂᕐᒧᑦ 

ᖃᓄᐃᓇᖏᑦᑐᓂᒃ, ᐅᓗᕆᐊᓇᖅᑐᖃᖏᑦᑐᓂᒃ ᐊᕙᑎᖃᖅᑎᑦᑎᓂᕐᒥᒃ. ᓴᕿᑦᑎᓂᐊᖅᑐᑦ ᐊᑐᕐᓂᕐᓗᒃᑎᑦᑎᑕᐃᓕᒪᓂᕐᒧᑦ 

ᐱᓕᕆᔨᒃᓴᓂᒃ ᐊᑐᕐᓂᐊᖅᑐᑦ ᐱᐅᓂᖅᐹᓂᒃ ᐊᑐᒐᒃᓴᐅᓂᐊᖅᑐᓂᒃ ᐃᓄᖁᑎᖏᓐᓄᑦ ᓄᓇᓕᖕᓂ. ᐃᓄᖕᓂ ᑕᐃᓐᓇ 

ᐃᓐᓇᑐᖃᕆᔭᐅᓂᐊᖅᑐᖅ ᓯᓚᑦᑐᖅᓯᒪᔪᖅ ᐊᒻᒪᓗ ᖃᐅᔨᒪᓂᖃᖅᑐᖅ ᑕᐃᒫᒃ ᐃᓐᓇᑐᖃᐃᑦ ᐃᓚᐅᑎᑕᐅᕙᖕᓂᐊᕐᒪᑕ 

ᐱᐅᓂᖅᐹᓂᒃ ᐊᑐᒐᒃᓴᐅᓕᕈᓐᓇᖅᑐᓂᒃ ᖃᐅᔨᒪᔨᒋᔭᐅᔪᓐᓇᕐᓂᖅ. ᑭᓯᐊᓂᑦᑕᐅᖅ, ᐱᑕᖃᓕᖅᑎᑦᑎᓂᖅ ᐊᒻᒪᓗ 

ᐋᕿᐅᒪᑎᑦᑎᓂᖅ ᖃᓄᐃᓐᓇᖏᑦᑐᓂᒃ ᐅᓗᕆᐊᓇᖅᑐᖃᖏᑦᑐᓂᒃ ᐊᕙᑎᖃᖅᑎᑦᑎᓂᖅ ᐱᓕᕆᐊᖑᖃᑕᐅᕗᖅ 

ᑕᒪᐃᓐᓄᑦᑎᐊᖅ ᐃᓐᓇᐅᔪᓄᑦ ᓄᓇᓕᖕᓂ. ᑕᐃᒪᓕ ᑕᐃᒃᑯᐊ ᐊᑐᕐᓂᕐᓗᒃᑎᑦᑎᑕᐃᓕᒪᓂᕐᒧᑦ ᐱᓕᕆᔨᐅᔪᑦ 

(ᐃᓐᓇᑐᖃᕆᔭᐅᔪᑦ) ᐃᓕᓐᓂᐊᖅᓯᒪᓕᕈᑎᒃ ᐋᓐᓂᖅᑐᐃᑎᑦᑎᑕᐃᓕᒪᔪᓐᓇᕐᓂᕐᒥᒃ, ᐱᓕᕆᐊᖃᕐᓂᐊᖅᐳᑦ ᑕᐱᕇᖕᓂᕐᒥᒃ 

ᐱᓕᕆᔨᐅᖃᑎᒌᖕᓂᖅ ᐃᓕᓐᓂᐊᖅᑎᑕᐅᔪᓐᓇᕐᓂᐊᕐᒪᑕ ᓄᑕᕋᐃᑦ ᑕᒪᕐᒥᒃ ᐊᒻᒪᓗ ᑕᒪᕐᒥᒃ ᐃᓐᓇᐃᑦ ᓄᓇᓕᖕᓂ.  

ᐱᐅᓂᖅᐹᓂᒃ ᐱᐅᓯᖃᕆᐊᖃᕋᔭᖅᐸᑦ ᐱᓕᕆᐊᒃᓴᐃᑦ 

ᐱᔭᕇᖅᑕᐅᑦᑎᐊᕈᓐᓇᕐᓂᖏᓐᓄᑦ ᓄᓇᓕᖁᑎᕗᑦ 
ᐅᓗᕆᐊᓇᖅᑐᖃᖅᑕᐃᓕᒪᔪᓐᓇᕐᓂᖏᓐᓄᑦ?
ᐅᒃᐱᕆᔭᕗᑦ ᖃᓄᐃᖏᓐᓂᕐᒧᑦ ᑲᑎᒪᔨᕋᓛᑦ ᐱᑕᖃᕐᓂᖏᑦ ᐱᐅᓂᖅᐹᖑᓇᔭᖅᑐᑦ ᐅᔾᔨᖅᑐᑦᑎᐊᕐᓂᕐᒧᑦ 

ᐱᓕᕆᐊᒃᓴᐃᑦ ᐱᓕᕆᐊᖑᕙᖕᓂᐊᕐᓂᖏᓐᓂᒃ ᓄᓇᓕᕗᑦ ᐅᓗᕆᐊᓇᖅᑐᖃᖏᓐᓂᖅᓴᐅᖁᓪᓗᒋᑦ ᐊᒻᒪᓗ ᐃᓄᐃᑦ 

ᐃᑲᔪᖅᑕᐅᔭᕆᐊᓖᑦ ᐃᑲᔪᖅᑕᐅᔪᓐᓇᕐᓂᐊᕐᒪᑕ. ᑕᒪᒃᑯᐊ ᐱᓕᕆᐊᒃᓴᐃᑦ ᐱᒋᐊᖅᑎᑦᑐᒪᒐᑦᑎᒍᑦ ᑐᖓᕕᖃᕐᓗᑎᒃ 

ᑕᒪᒃᑭᕆᐊᖅᓯᒪᔪᓂᒃ ᖃᓄᐃᑕᐃᓕᒪᑎᑦᑎᔪᒪᓂᕐᒥᒃ ᐱᔾᔪᑎᖃᖅᑐᓂᒃ ᐊᒻᒪᓗ ᐋᓐᓂᐊᕐᓂᖃᖅᑎᑦᑎᑕᐃᓕᒪᓂᕐᒥᒃ 

ᐱᔾᔪᑎᖃᖅᑐᓂᒃ ᐊᒻᒪᓗ ᑎᒃᑯᐊᖅᑕᐅᔪᖃᕆᐊᖃᕐᓂᐊᖅᑐᖅ ᐃᓄᖕᓂᒃ ᑲᑎᒪᔨᕋᓛᓄᑦ ᑲᒪᔨᐅᓂᐊᖅᑐᓂᒃ ᐃᓚᖏᓐᓂᒃ 

ᖃᓄᐃᑦᑐᓐᓃᕈᑕᐅᓂᐊᖅᑐᓂᒃ ᐱᓕᕆᐊᒃᓴᓂᒃ.  ᐃᓱᒪᒋᒐᑦᑎᒍᑦ ᓈᒻᒪᓚᖓᓂᖏᑦ ᐃᓐᓇᕆᔭᐅᔪᑦ ᓄᓇᓕᖕᓂ 

ᐃᑲᔪᖅᓱᐃᔪᒪᓇᔭᖅᑐᑦ ᐱᓕᕆᐊᒃᓴᓂᒃ ᑕᒃᑯᓂᖓ. ᑭᓯᐊᓂᓕ, ᐃᓱᒪᒋᔭᕗᑦ ᐱᒻᒪᕆᐅᓂᖅᐹᖑᓚᖓᓂᖏᓐᓂᒃ 

ᐃᓚᒋᔭᐅᔪᑦ ᑖᒃᑯᓄᖓ ᐱᓕᕆᐊᒃᓴᓄᑦ ᐱᔾᔪᑎᖃᕐᓂᐊᖅᑐᑦ ᑎᒃᑯᐊᖅᑕᐅᓂᖓᓂᒃ ᓯᕗᓕᐅᖅᑎᐅᓂᐊᖅᑑᑉ, 

ᑲᔪᓯᑎᑦᑎᔨᐅᔪᓐᓇᕐᓂᐊᖅᑐᖅ ᑲᑎᒪᔨᕋᓛᓄᑦ ᑎᓕᔭᐅᓯᒪᔪᓂᒃ ᐱᓕᕆᐊᒃᓴᓂᒃ, ᐊᒻᒪᓗ ᖃᐅᔨᓴᖅᑎᐅᕙᖕᓂᐊᖅᑐᖅ 

ᑕᒪᕐᒥᒃ ᐱᓕᕆᔨᐅᖃᑕᐅᔪᑦ ᐱᓕᕆᔪᐃᓐᓇᐅᓂᖏᓐᓂᒃ. ᐃᑲᔪᖅᑕᐅᔭᕆᐊᖃᖅᑐᒍᑦ ᐃᓕᑕᕆᔭᐅᓂᖓᓄᑦ 

ᑭᓇᑰᓂᐊᕐᒪᖔᑕ ᑕᐃᑯᐊ ᓯᕗᓕᖅᑎᒋᔭᐅᓂᐊᖅᑐᑦ.

ᖃᓄᐃᓕᐅᖅᑎᐅᖕᒪᑕᓕ ᐃᓐᓇᑐᖃᐃᑦ ᑖᒃᑯᓂᖓᑦ ᐱᒻᒪᕆᐅᔪᓂᒃ 
ᐅᓗᕆᐊᓇᖅᑐᖃᖁᔨᖏᓐᓂᕐᒧᑦ ᐸᕐᓇᐃᓂᕐᒧᑦ ᐱᓕᕆᐊᒃᓴᐅᓂᐊᖅᑐᓂᒃ?
ᐅᕙᒍᑦ ᐃᓚᒋᔭᐅᓂᐊᖅᑐᒍᑦ ᐱᓕᕆᔨᐅᓂᖅ ᐱᒻᒪᕆᐊᓗᖕᓂᒃ ᐅᖃᐅᔾᔨᒋᐊᖅᑎᐅᖃᑦᑕᕐᓂᖅ ᑕᐃᒃᑯᓄᖓ 

ᓯᕗᓕᐅᖅᑎᖏᓐᓄᑦ ᖃᓄᐃᑎᑦᑎᑕᐃᓕᒪᓂᕐᒧᑦ ᑲᑎᒪᔨᕋᓛᓄᑦ. ᐃᓱᒪᖃᖅᑐᒍᑦ ᑕᐃᓐᓇ ᓂᐊᖁᕆᔭᐅᓂᐊᖅᑐᖅ 

ᓯᕗᓕᐅᖅᑎᒃᓴᖏᓐᓂᒃ ᐃᓚᖃᕆᐊᖃᕐᓂᐊᖅᑐᖅ ᓯᕗᓕᐅᖅᑎᐅᓂᐊᖅᑐᒥᒃ ᐃᓐᓇᕐᒥᒃ ᓄᓇᓕᖕᓂᖔᕐᓗᑎᒃ, 

ᐅᕙᒍᓪᓗ ᐅᖃᐅᔾᔨᒋᐊᖅᑎᐅᔪᒪᓪᓗᑕ ᐊᒻᒪᓗ ᐃᑲᔪᖅᓱᐃᔨᐅᔪᒪᓪᓗᑎᒃ ᖃᓄᖅ ᓄᓇᓕᖁᑎᕗᑦ 

ᐅᓗᕆᐊᓇᖅᑐᖃᖅᑕᐃᓕᒪᔪᓐᓇᕐᓂᖏᓐᓂᒃ.  

ᑭᓇᒃᑯᑦ ᐃᓚᒋᔭᐅᔭᕆᐊᖃᕐᓂᐊᕆᕙᑦ ᐸᕐᓇᐃᓂᕐᒧᑦ ᐱᓕᕆᐊᒃᓴᓂᒃ 
ᓴᕿᑎᑦᑎᕙᓪᓕᐊᔪᒪᓂᕐᒧᑦ ᐅᓗᕆᐊᓇᖅᑐᖃᖏᓐᓂᖅᓴᓂᒃ ᓄᓇᓕᖕᓂᒃ?
ᐅᒃᐱᕆᔭᕗᑦ ᑕᒪᕐᒥᒃ ᐃᓄᐃᑦ ᓄᓇᓕᖕᓂ ᑭᒡᒐᖅᑐᖅᑕᐅᑦᑎᐊᕆᐊᖃᕐᓂᖏᓐᓂᒃ ᑖᒃᑯᓇᓂ ᑲᑎᒪᔨᕋᓛᓂ. ᑕᒪᓐᓇ 

ᑐᑭᖃᖅᐳᖅ ᐃᓚᐅᑎᑕᐅᖃᑦᑕᕆᐊᖃᕐᓂᖏᓐᓂᒃ ᐃᓐᓇᑐᖃᐃᑦ ᐅᖃᐅᔾᔨᒋᐊᖅᑎᐅᕙᒡᓗᑎᒃ ᑲᑎᒪᔨᕋᓛᓂ, 

ᐃᓚᐅᑎᑦᑎᖃᑦᑕᕆᐊᖃᕐᓂᐊᕐᒪᑕ ᐃᓐᓇᕐᓂᒃ ᐃᑲᔪᖅᑎᐅᓂᐊᖅᑐᓂᒃ ᐱᒋᐊᖅᑎᑕᐅᔪᒪᔪᓂᒃ ᑲᑎᒪᔨᕋᓛᓄᑦ, ᐊᒻᒪᓗ 

ᒪᒃᑯᒃᑐᓂᒃ ᐃᓚᐅᑎᑦᑎᓗᑕ ᑲᑎᒪᔨᕋᓛᓂᒃ ᑭᒡᒐᖅᑐᐃᔨᐅᓂᐊᖅᑐᓂᒃ ᒪᒃᑯᒃᑐᓂᒃ ᐃᓚᐅᔭᕆᐊᖃᖅᑐᓂᒃ, ᒪᒃᑯᒃᑐᓄᑦ 

ᐱᑕᖃᕆᐊᖃᖅᑐᓂᒃ ᐊᒻᒪᓗ ᐊᔪᕈᓐᓃᖅᓴᐃᔪᓐᓇᖅᑐᓂᒃ ᒪᒃᑯᒃᑐᓄᑦ ᐊᔪᖏᑕᐅᕙᓕᖅᑐᓂᒃ. ᑕᒪᕐᒥᒃ ᐃᓄᐃᑦ 

ᓄᓇᓕᖕᓂ ᐃᒃᐱᒍᓱᖃᑕᐅᔭᕆᐊᓖᑦ ᐃᓚᒋᔭᐅᓂᕐᒥᓂᒃ ᐱᓕᕆᐊᖑᓂᖏᓐᓂᒃ ᑖᒃᑯᓄᖓ ᑲᑎᒪᔨᕋᓛᓄᑦ ᐅᕝᕙᓐᓃᑦ 

ᐃᓱᒪᒋᔭᖏᑦ ᐃᓚᐅᔭᕆᐊᖃᕐᓂᖏᓗ ᑭᒡᒐᖅᑐᖅᑕᐅᑦᑎᐊᕐᓂᖏᓐᓂᒃ ᑲᑎᒪᔨᕋᓛᓄᑦ. 

5.	�ᐱᔭᕇᖅᑕᐅᓂᖏᑦ ᐅᓗᕆᐊᕐᓇᕐᓂᖃᖅᑎᒋᓂᖏᓐᓂᒃ 
ᑐᑭᓯᓂᐊᑦᑎᐊᕐᓂᖅ  

	 – ᐱᓕᒻᒪᒃᓴᐃᓂᖅ (ᐊᔪᖏᓐᓂᖅᑖᕐᓂᖅ/ᖃᐅᔨᒪᓂᖅᑖᕐᓂᖅ)

ᑕᓪᓕᒪᒋᔭᐅᔪᖅ ᐱᓕᕆᐊᒃᓴᓂᒃ ᑭᖑᓕᕇᒃᑐᓂᒃ ᐱᔾᔪᑎᖃᖅᑐᖅ ᐱᔭᕇᖅᑕᐅᔭᕆᐊᖃᕐᓂᖏᓐᓂᒃ 

ᐅᓗᕆᐊᓇᖅᑐᖃᖅᑎᒋᓂᖏᓐᓂᒃ ᑐᑭᓯᓂᐊᕈᑎᖃᕐᓂᖅ. ᑕᒪᓐᓇ ᐱᔾᔪᑎᖃᖅᑐᖅ ᑕᑯᒋᐊᖅᑕᐅᑦᑎᐊᕐᓂᖏᓐᓂᒃ 

ᓄᓇᓖᑦ ᐅᕝᕙᓗᓐᓃᑦ ᑲᑐᔾᔨᖃᑎᒌᖑᔪᑦ, ᑐᑭᓕᐅᕐᓗᒋᓪᓗ ᐅᓗᕆᐊᓇᕈᑕᐅᕙᖕᓂᖏᓐᓂᒃ ᓄᓇᓕᖕᓂᖕ ᐃᓅᖕᓄᑦ 

ᓵᖓᔭᐅᓕᖅᐸᒃᑐᑦ. ᑕᐃᒫᑦᓴᐃᓐᓇᖅ ᐅᒃᐱᕆᔭᐅᔪᑦ ᑐᖓᕕᒋᔭᐅᓂᖏᑦ ᑕᐃᔭᐃᔪᑦ ᐱᓕᒻᒪᒃᓴᐃᓂᖅ ᖃᐅᔨᒋᐊᕈᑕᐅᓲᖅ 

ᖃᐅᔨᒪᓕᕈᓐᓇᕐᓂᖏᓐᓂᒃ ᖃᐅᔨᒪᔭᐅᔭᕆᐊᓖᑦ ᓄᓇᓕᖕᓂ. ᐃᓕᓐᓂᐊᕐᓂᖏᓐᓂ, ᐃᓕᓐᓂᐊᖃᑕᐅᔪᑦ ᐃᓕᑦᑎᕙᒃᑐᑦ 

ᐊᔾᔨᒌᖏᑦᑑᑐᓪᓚᕆᖕᓂᒃ ᐅᓗᕆᐊᓇᕈᑕᐅᕙᒃᑐᓂᒃ ᖃᐅᔨᒪᔭᐅᔪᓂᒃ ᐊᒻᒪᓗ ᖃᐅᔨᒪᕙᓚᐅᖏᑦᑐᓂᒃ ᐃᖕᒥᓂᒃ, ᐊᒻᒪᓗ 

ᓄᑕᕋᐃᑦ ᐊᒻᒪᓗ ᒪᒃᑯᒃᑐᑦ ᓄᓇᓕᖕᓂ ᓵᖓᓕᖅᐸᒃᑕᖏᓐᓂᒃ. ᐃᓕᓐᓂᐊᕈᑎᖃᕐᓂᐊᖅᑐᑦ ᐊᔾᔨᒌᖏᑦᑑᑎᐅᔪᓂᒃ 

ᖃᓄᐃᓕᐅᕈᑎᖃᕈᓐᓇᕐᓂᖏᓐᓂᒃ ᐊᓂᒎᑎᒋᐊᕈᓐᓇᕐᓂᕐᒧᑦ ᑕᐃᒃᑯᓄᖓ ᓇᖏᐊᓇᖅᑐᒃᑰᕈᑕᐅᕙᒃᑐᓂᒃ, 

ᑕᐃᒪᐃᓕᐅᕐᓂᖏᓐᓂ ᐊᔪᕈᓐᓃᕐᓂᐊᕐᒪᑕ ᑐᑭᓕᐅᑦᑎᐊᕈᓐᓇᖅᓯᓂᖅ ᐅᓗᕆᐊᓇᕐᓂᖃᕐᓂᖏᓐᓂᒃ. 

ᐃᓱᒪᖃᖅᐱᑦ ᐃᓄᐃᑦ ᐅᑭᐅᖅᑕᖅᑐᒥ ᓈᒪᔪᓂᒃ ᐃᑲᔫᑎᒃᓴᖃᑦᑎᐊᕐᓂᖏᓐᓂᒃ 
ᐊᒻᒪᓗ ᖃᐅᔨᒪᓂᖃᑦᑎᐊᕐᓂᖏᓐᓂᒃ ᓄᓇᓕᖕᓂ ᐅᓗᕆᐊᓇᖅᑐᖃᕐᓂᖏᓐᓂᒃ?
ᐃᓱᒪᖃᖅᑐᒍᑦ ᓈᒪᔪᓂᒃ ᖃᐅᔨᒪᔭᐅᔪᖃᕐᓂᖏᓐᓂᒃ ᐅᓗᕆᐊᓇᕈᑕᐅᕙᒃᑐᓂᒃ ᐱᑕᖃᕐᓂᖏᓐᓂᒃ ᓄᓇᓕᑦᑎᓐᓂᒃ, 

ᑭᓯᐊᓂᑕᐅᖅ ᑕᐃᒫᑦᑎᐊᖅ ᓈᒻᒪᖏᓗᐊᕆᕗᑦ ᐃᑲᔫᑕᐅᔪᓐᓇᖅᑐᑦ ᐊᑐᐃᓐᓇᐅᑎᑕᐅᕙᖕᓂᖏᑦ ᐊᑕᐅᑎᒃᑰᖓᔪᓐᓇᖅᑐᑦ 

ᐊᔾᔨᒌᖏᑦᑑᑎᐅᔪᓄᒃ ᐅᓗᕆᐊᓇᕈᑕᐅᕙᒃᑐᓄᑦ ᐊᒻᒪᓗ ᐅᓗᕆᐊᓇᕈᑕᐅᕙᒃᑐᓄᑦ ᖃᐅᔨᒪᔭᐅᕙᖕᓂᖏᓐᓄᑦ. ᓲᕐᓗ 

ᐆᒃᑑᑎᒋᓗᒍ, ᖃᐅᔨᒪᔭᐅᑦᑎᐊᕐᒪᑕ ᖃᓄᖅ ᐊᔾᔨᒌᖏᓐᓂᖏᓐᓂᒃ ᐅᓗᕆᐊᓇᕐᓂᖃᕐᒪᖔᑕ ᐊᑐᖅᑕᐅᕙᖕᓂᖏᓐᓂ 

ᐋᖓᔮᕐᓇᖅᑐᑦ ᐅᕝᕙᓗᓐᓃᑦ ᐃᒥᐊᓗᒃ, ᐃᓱᒪᒋᓪᓗᒋᑦ ᖃᓄᖅ ᐊᓐᓂᕈᑕᐅᓲᖑᓂᖏᓐᓂᒃ ᐊᒻᒪᓗ 

ᐅᓗᕆᐊᓇᖏᓐᓂᖅᓴᐅᓕᕈᓐᓇᖅᑐᓂᒃ ᑐᓴᐅᒪᔭᐅᔪᓐᓇᕐᓂᕐᓂᕐᒥᒃ.  ᑭᓯᐊᓂᓕ, ᐃᓄᐃᑦ ᐊᓐᓂᐊᕐᓂᖃᓗᐊᒧᑦ 

ᐊᑐᐃᓐᓇᖃᑦᑕᕐᓂᐊᕆᕗᑦ ᐃᓱᒪᒧᑦ ᓱᕐᕋᖕᓇᖅᑐᓂᒃ ᐅᓗᕆᐊᓇᕈᓐᓇᖅᑐᓂᒃ ᐊᑐᖃᑦᑕᐃᓐᓇᕐᓂᕐᒥᒃ ᐱᐅᓯᖃᕐᓗᑎᒃ, 

ᖃᐅᔨᒪᑦᑎᐊᕋᓗᐊᕈᑎᒃ ᑕᒪᐃᓐᓂᒃ ᐋᓐᓂᖅᓯᔾᔪᑕᐅᕙᖕᓂᖏᓐᓂᒃ ᐱᔾᔪᑎᖃᖅᑐᓂᒃ ᑕᐃᒪᐃᑦᑐᓂᒃ ᐱᐅᓯᖃᖅᐸᖕᓂᕐᒥᒃ. 

ᑭᓇᒧᓪᓕ ᐱᓕᕆᐊᕆᔭᐅᖕᒪᑕ ᐅᔾᔨᖅᑐᑦᑎᐊᕆᐊᖃᕐᓂᖅ 
ᓈᒪᔪᓂᒃ ᐊᔾᔨᒌᒃᑐᐃᓐᓇᐅᔪᓂᒃ ᐅᓗᕆᐊᓇᖅᑐᖃᕆᖃᖏᓐᓂᕐᒥᒃ 
ᑐᓴᐅᒪᔭᐅᑎᑦᑎᕙᖕᓂᕐᒥᒃ ᑐᓴᐅᔭᐅᑎᑦᑎᕙᖕᓂᐊᖅᑐᓂᒃ?
ᐅᑎᕐᕕᒌᓐᓇᕋᑦᑎᒍᑦ ᑕᐃᒃᑯᐊ ᐃᓱᒪᒋᔭᐅᓯᒪᔪᑦ ᐃᓅᓯᑎᓐᓂᒃ, ᐃᓱᒪᒋᓪᓗᒋᑦ ᓄᓇᓕᖕᒥᐅᑕᐅᓂᕐᒥᒃ ᐃᓅᓯᖃᓕᕐᓂᕐᒥᒃ, 

ᐊᔾᔨᒋᕙᓚᐅᖏᑦᑎᐊᕐᒪᒋᑦ ᒫᓐᓇᐅᓕᖅᑐᖅ − ᐃᒡᓗᖃᖅᐸᓚᐅᕋᑦᑕᓕ ᐊᑕᐅᓯᕐᒦᑐᐃᓐᓇᐅᔪᓂᒃ ᐃᓚᒌᒃᑐᑦ, ᐊᒻᒪᓗ 

ᓄᓇᒦᑉᐸᓚᐅᕐᓂᖏᓐᓂᒃ ᐊᐅᓛᖅᐸᓚᐅᖅᑐᓂᒃ ᒪᓕᒃᑕᐅᓪᓗᑎᒃ ᓯᓚᐅᑉ ᖃᓄᐃᓕᕙᓪᓕᐊᓂᖏᑦ. ᒫᓐᓇᐅᓕᖅᑐᕐᓕ 

ᐊᖏᔫᑎᐅᓂᖅᓴᓂ  ᓄᓇᓕᖕᒥᐅᑕᐅᓕᖅᑎᓪᓗᑕ, ᐊᒃᓱᕈᕐᓇᖅᐸᓕᖅᑐᑦ ᐊᔾᔨᒌᒃᑐᐃᓐᓇᐅᑎᑦᑎᔪᓐᓇᕐᓂᖅ ᐱᔾᔪᑎᖃᖅᑐᓂᒃ 

ᒪᑯᓂᖓ, ᖃᓄᐃᖏᑦᑐᓇᕐᓂᕐᒥᒃ, ᐅᓗᕆᐊᓇᖅᑐᖃᕆᐊᖃᖏᓐᓂᕐᒥᒃ, ᐊᒻᒪᓗ ᓇᖏᐊᕐᓇᖅᑐᖃᕈᓐᓇᕐᓂᖅ, 

ᐋᓐᓂᐊᖃᖅᑕᐃᓕᒪᔪᓐᓇᕐᓂᕐᒧᑦ ᑐᓴᐅᒪᔭᐅᑎᑦᑎᔪᓐᓇᕐᓂᖅ ᑕᒪᐃᓐᓂᒃ ᐃᓚᒌᔭᑦᑎᓐᓂᒃ ᓄᓇᓕᒃᑎᓐᓂ. 

ᐃᑲᔪᖅᑕᐅᔭᕆᐊᖃᖅᑐᒍᑦ ᓴᕿᑎᑦᑎᓂᕐᒥᒃ ᑕᒪᒃᑯᐊ ᐊᔾᔨᒌᒃᑐᐃᓐᓇᐅᔪᓂᒃ ᐅᓗᕆᐊᓇᖅᑐᖃᕆᐊᖃᖏᓐᓂᕐᒧᑦ ᐊᒻᒪᓗ 

ᐃᓕᓐᓂᐊᖅᑎᑦᑎᓂᕐᒧᑦ ᐃᓚᒋᔭᐅᔪᓂᒃ, ᐱᓗᐊᖅᑐᒥᒃ ᑕᐃᒃᑯᓄᖓ ᓄᑕᕋᑦᑎᓄᓪᓗ ᒪᒃᑯᒃᑐᓄᓪᓗ ᑐᕌᖓᓗᑎᒃ.

6. �ᓴᕿᑎᑦᑎᓂᖅ ᐊᑐᐊᒐᕆᔭᐅᓂᐊᖅᑐᓂᒃ 
ᐊᒻᒪᓗ ᐱᐅᓯᕆᔭᐅᕙᖕᓂᐊᓕᖅᑐᓂᒃ 
ᐊᑐᖅᑕᐅᕙᖕᓂᐊᖅᑐᓂᒃ  

	 −ᖃᓄᖅᑑᕈᓐᓇᕐᓂᖅ (ᐊᑐᒐᒃᓴᖅᓯᐅᖅᓯᒪᓂᖅ)

ᑭᖑᓂᐊᓂ ᐱᓕᕆᐊᒃᓴᐃᑦ ᐱᔾᔪᑎᖃᖅᐳᑦ ᐃᓚᐅᓂᐊᖅᑐᑦ ᓴᕿᑎᑦᑎᔭᕆᐊᖃᕐᓂᖏᓐᓂᒃ ᑕᒪᐃᓐᓂᒃ 

ᐊᑐᐊᒐᕆᔭᐅᓂᐊᓕᖅᑐᓂᒃ ᐊᒻᒪᓗ ᐱᐅᓯᕆᔭᐅᓂᐊᓕᖅᑐᓂᒃ ᐊᑐᖅᑕᐅᔪᒃᓴᓂᒃ ᐋᕿᐅᒪᑎᑦᑎᓂᐊᖅᑐᓂᒃ 

ᐅᓗᕆᐊᓇᖅᑐᖃᖏᑦᑐᓂᒃ ᐊᕙᑎᖃᖅᑎᑦᑎᓂᖅ ᓄᑕᕋᓄᓪᓗ ᒪᒃᑯᒃᑐᓄᓪᓗ. ᖃᓄᖅᑑᕈᓐᓇᕐᓂᖅ ᐃᓱᒪᖃᕈᑕᐅᕗᖅ 

ᓴᕿᑎᑦᑎᔪᓐᓇᕐᓂᖅ ᐊᑐᒐᒃᓴᕆᔭᐅᓕᕈᓐᓇᖅᑐᓂᒃ ᓄᓇᓕᖕᓂ. ᑕᒪᓐᓇ ᐱᓗᐊᖅᑐᒥᒃ ᐱᒻᒪᕆᐊᓘᕗᖅ ᐃᓄᖕᓄᑦ, 

ᑕᐃᒃᑯᐊ ᐊᑑᑎᖃᑦᑎᐊᕈᓐᓇᖅᑐᑦ ᖃᓄᐃᓕᐅᕈᑎᒃᓴᐃᑦ ᐃᓱᒪᓕᕆᓂᕐᒧᑦ−ᐃᓅᖃᑎᒌᒃᑐᓂᓗ ᐃᓱᒪᓘᑕᐅᕙᒃᑐᓂᒃ 

ᓲᕐᓗ ᖃᐅᔨᒪᖃᑦᑕᐅᑎᔪᓂ ᐋᓐᓂᖅᑐᐃᔪᖃᖅᐸᖕᓂᖏᓐᓂᒃ ᖃᓗᓈᓃᑦᑐᓂᒃ ᓄᓇᓕᖕᓂ ᐊᑐᖅᑕᐅᕙᖕᓂᖏᑦ, 

ᐃᓕᖅᑯᓯᑐᖃᖏᓐᓄᑦ ᐃᓄᐃᑦ ᐅᑭᐅᖅᑕᖅᑐᒥ ᓄᓇᓕᖕᓂ ᐊᑑᑎᖃᑦᑎᐊᕈᓐᓇᕋᔭᖏᓐᓂᖏᓐᓄᑦ. ᓲᕐᓗ 

ᐆᒃᑑᑎᒋᓗᒍ, ᓄᑕᕋᐃᑦ ᐃᓄᒃᑎᑑᔭᒻᒪᑕ ᐃᖕᒥᓂᒃ ᐱᔮᖁᑎᓕᕌᖓᒥᒃ, ᐃᓚᖏᓪᓗ ᐃᓕᓴᐃᔩᑦ ᓄᓇᓕᖕᓂ ᓄᓇᕗᒻᒥ 

ᖃᓄᐃᓕᐅᕈᑎᒃᓴᖅᓯᐅᓯᒪᓕᖅᓱᑕ ᑕᐃᒪᐃᓕᐅᖅᐸᖕᓂᕐᒧᑦ. ᐃᓚᖓᓂᒃ ᑎᑎᕋᖃᑦᑕᓕᖅᑐᑦ ᐱᑦᑎᐊᕐᓂᕐᒧᑦ 

ᐊᒻᒪᓗ ᐱᑦᑎᐊᖏᓐᓂᕐᒧᑦ ᐅᖃᐅᓯᕐᓂᒃ ᐊᑐᖅᑕᐅᕙᒃᑐᓂᒃ ᐃᓄᒃᑎᑐᑦ ᐃᓕᓐᓂᐊᕐᕕᖏᓐᓂᒃ, ᑕᐃᒫᒃ ᓄᑕᕋᐃᑦ 

ᐃᓕᑦᑎᔪᓐᓇᕐᓂᐊᕐᒪᑕ ᐊᓯᐊᓂᒃ ᐅᖃᐅᓯᕐᒥᒃ ᐊᑐᕋᓗᐊᕈᑎᒃ ᐅᖃᑦᑎᐊᖃᑦᑕᕆᐊᖃᕐᓂᖏᓐᓂᒃ. ᑕᐃᒫᒃ 

ᖃᐅᔨᒪᔭᐅᔭᕆᐊᖃᖅᑐᑦ ᐊᒻᒪᓗ ᐊᔪᖏᓐᓂᕆᔭᐅᓕᕐᓗᑎᒃ ᑕᒪᐃᓐᓄᑦ ᓄᓇᓕᖕᒥᐅᓄᑦ ᓴᕿᑦᑎᑦᑎᔪᓐᓇᕐᓂᖅ 

ᐊᑑᑎᖃᑦᑎᐊᕈᓐᓇᕐᓂᐊᖅᑐᓂᒃ ᖃᓄᐃᓕᐅᕈᑎᒋᕙᖕᓂᐊᓕᖅᑕᒥᓂᒃ ᓄᖃᖓᖅᑎᑦᑎᔪᒪᓂᕐᒧᑦ ᖃᐅᔨᒪᖃᑦᑕᐅᑎᔪᓂᒃ 

ᐃᓅᖃᑎᒥᓂᒃ ᐋᓐᓂᖅᑐᐃᕙᖕᓂᕐᒥᒃ ᐱᔾᔪᑎᖃᖅᑐᓂᒃ ᓄᓇᓕᖕᓂ. 

6



ᐃᒃᐱᒍᓱᑦᑎᐊᖃᑕᕐᓂᖅ ᐊᓯᒥᓂᒃ: ᐋᓐᓂᖅᑐᐃᖃᑕᕐᓂᕐᒥᒃ ᐊᒻᒪᓗ ᐱᑦᑎᐊᖃᑦᑕᖏᓂᕐᒥᓂᒃ ᐊᑐᖅᑕᐅᑎᑦᑎᑕᐃᓕᒪᓂᖅ

7.	�ᐃᓕᓐᓂᐊᖅᑎᑕᐅᓂᖏᑦ ᐃᓐᓇᕆᔭᐅᔪᑦ, ᒪᒃᑯᒃᑐᑦ 
ᓄᑕᕋᖏᓪᓗ  

	 – ᖃᓄᖅᑑᕈᓐᓇᕐᓂᖅ (ᐊᑑᑎᖃᑦᑎᐊᕈᓐᓇᖅᑐᓂᒃ ᖃᓄᐃᓕᐅᕈᑎᒃᓴᖃᕐᓂᑦ)

ᐃᓕᓐᓂᐊᕌᓂᒃᑯᑎᒡᓕ ᑕᐃᒪ ᖃᓄᐃᓕᐅᕐᓂᐊᓕᖅᐸᑦ? ᑕᐃᒃᑯᐊ ᐃᓚᒋᔭᐅᖃᑕᐅᔪᑦ ᑐᓴᐅᒪᔭᐅᑎᑦᑎᔭᕆᐊᖃᕐᓂᐊᖅᑐᑦ 

ᓄᑖᓂᒃ ᐸᕐᓇᐅᑎᓂᖏᓐᓂᒃ ᐊᒻᒪᓗ ᖃᓄᐃᓕᐅᕈᑎᒃᓴᖏᓐᓂᒃ ᐊᓯᒥᓄᑦ ᐃᓅᖃᑎᒌᔭᒥᓄᑦ ᓄᓇᓕᖕᓂ. 

ᑕᐃᒪᐃᓐᓂᖏᓐᓄᑦ ᑭᖑᓂᐊᒍᑦ ᐱᓕᕆᐊᒃᓴᖃᕐᓂᐊᓕᕆᕗᑦ ᐃᓕᓐᓂᐊᖅᑎᑦᑎᔭᕆᐊᖃᓂᖅ ᐃᓐᓇᕆᔭᐅᔪᓂᒃ 

ᒪᒃᑯᒃᑐᓄᑦ ᐊᒻᒪᓗ ᓄᑕᕋᓂᒃ ᐃᓕᑦᑎᓯᒪᓕᖅᑕᒥᓂᒃ ᐋᓐᓂᖅᑐᐃᕙᖕᓂᕐᒥᓂᒃ ᖃᐅᔨᒪᓕᖅᑕᖏᓐᓂᒃ, ᐊᒻᒪ 

ᖃᓄᖅ ᐸᕐᓇᒃᓯᒪᓕᕐᒪᖔᑕ ᐊᑐᕈᓐᓃᖅᑎᑦᑎᒋᐊᕐᓂᕐᒧᑦ ᖃᐅᔨᒪᖃᑦᑕᐅᔪᓂᒃ ᐊᓯᒥᓂᒃ ᐋᓐᓂᖅᑐᐃᕙᖕᓂᕐᒥᒃ 

(ᐸᕐᓇᐅᑏᓪᓗ ᐱᐅᓯᕆᔭᐅᓂᐊᖅᑐᓪᓗ ᐊᑐᖅᑕᐅᓂᐊᖅᑐᑦ ᓯᕗᓂᐊᒍᑦ ᓴᕿᑎᑕᐅᓚᐅᖅᑎᓪᓗᒋᑦ) 

ᓄᓇᓕᖏᓐᓂ. ᑭᖑᓕᕇᒃᑐᓂᒃ ᐱᓕᕆᐊᒃᓴᖓᓐᓂ 7−ᒋᔭᐅᔪᒥ ᐊᔾᔨᓴᐃᓐᓇᑲᓴᒋᕙᐅᒃ ᐱᓕᕆᐊᒃᓴᖏᑦ 6 

ᐃᓱᒪᒋᓪᓗᒋᑦ ᐃᓱᒪᒃᓴᖅᓯᐅᕈᑎᒃᓴᖃᑦᑎᐊᕆᐊᖃᕐᓂᖏᓐᓂᒃ ᖃᓄᐃᓕᐅᕈᑎᒃᓴᖏᓐᓂᒃ ᐊᒻᒪᓗ ᐃᓱᒪᒋᔭᐅᔪᓂᒃ 

ᓄᓇᓕᖕᒥᐅᑕᓄᑦ, ᑐᑭᑖᕋᓱᐊᕐᓂᖏᓐᓂ ᖃᓄᖅ ᐃᓕᓐᓂᐊᖅᑎᑦᑎᓂᐊᕐᒪᖔᑕ ᑕᒪᐃᓐᓂᒃ ᐃᓄᖁᑎᖏᓐᓂᒃ 

ᓄᓇᓕᖕᓂ ᖃᓄᖅᑑᕈᓐᓇᕐᓂᖏᓐᓂᒃ ᐱᔾᔪᑎᖃᖅᑐᓂᒃ. ᓄᓇᓕᑦ ᐅᑭᐅᖅᑕᖅᑐᒥ ᑎᑭᑕᐅᓴᕋᐃᓐᓂᖅᓴᓃᒻᒪᑕ, 

ᐱᕆᐊᖃᕐᓂᖏᑦ ᐃᓄᐃᑦ ᐊᔾᔨᒌᖏᔅᓱᑎᒃ ᑕᒪᐃᓐᓂᒃ ᓄᓇᓕᖕᓂ, ᐊᒻᒪᓗ ᐊᓐᓂᖅᑐᐃᕙᖕᓂᕐᒧᑦ ᐃᓱᒪᓘᑕᐅᓂᖏᑦ 

ᐊᔾᔨᒌᖏᑦᑐᓐᓇᕐᒥᖕᒪᑕ ᓄᓇᓕᖕᓂ. ᑕᒪᒃᑯᐊ ᑕᒪᕐᒥᒃ ᐃᓱᒪᒋᔭᐅᖃᑕᐅᔭᕆᐊᖃᕐᓂᐊᖅᑐᑦ ᕿᒥᕐᕈᐊᖅᑕᐅᓕᖅᑎᓪᓗᒋᑦ 

ᖃᓄᖅ ᐃᓕᓐᓂᐊᖅᑎᑦᑎᕙᓪᓕᐊᔾᔪᓯᖃᕐᓂᐊᕐᒪᖔᑕ ᐊᑐᖅᑕᐅᔪᒃᓴᓂᒃ. 

ᓂᕈᐊᕆᐊᖃᕈᕕᑦ ᐊᑕᐅᓯᕐᒥᒃ ᓯᕗᓪᓕᐅᓂᐊᖅᑐᓂᒃ 
ᐃᓕᓐᓂᐊᖅᑎᑕᐅᓂᐊᖅᑐᓂᒃ, ᐱᔾᔪᑎᖃᕐᓂᐊᖅᑐᓂᒃ ᐋᓐᓂᑦᑐᐃᕙᖕᓂᕐᒥᒃ 
ᐊᒻᒪᓗ ᐅᓗᕆᐊᓇᖅᑐᖃᕆᐊᖃᖏᓐᓂᕐᒥᒃ, ᑭᓇᒃᑯᓐᓂᒃ 
ᓯᕗᓪᓕᐅᑎᑦᑎᓇᔭᖅᐱᓯ?
ᑕᐅᑐᒐᖃᕋᔭᖅᑐᒍᑦ ᐱᕈᖅᑎᑦᑎᒋᐊᕈᒪᓂᖅ ᓴᖏᓂᕆᔭᐅᔪᓂᒃ ᐊᒻᒪᓗ ᐊᓂᒎᐃᔪᓐᓇᖅᑎᒋᓂᖏᓐᓂᒃ ᐊᓇᓇᒃᑯᒋᔭᐅᔪᑦ/

ᐊᑖᑖᒃᑯᒋᔭᐅᔪᑦ ᐊᒻᒪᓗ ᐃᓐᓇᐅᔪᑦ ᐸᕿᔨᐅᔪᒃ ᓄᓇᓕᒃᑎᓐᓂ. ᑕᒪᕐᒥᒃ ᐃᓅᖃᑕᐅᓕᖅᑐᑦ ᖃᓄᑐᐃᓐᓇᖅ ᐅᑭᐅᖃᖅᑐᑦ 

ᓄᓇᑦᑎᓐᓂ ᐱᓕᕆᖃᑎᒌᒃᑐᐃᓐᓇᐅᔭᕆᐊᖃᕐᒪᑕ ᓴᕿᑎᑦᑎᔪᓐᓇᕐᓂᕐᒧᑦ ᐊᒻᒪᓗ ᐋᕿᐅᒪᑎᑦᑎᔪᓐᓇᕐᓂᕐᒧᑦ 

ᐅᓗᕆᐊᓇᕐᓂᖃᖏᑦᑐᓂᒃ ᓄᓇᓕᖕᓂᒃ, ᒫᓐᓇᐅᓕᖅᑐᕐᓗ ᑕᑯᖃᑦᑕᓕᖅᑐᒍᑦ ᐊᖓᔪᖄᕆᔭᐅᔪᓂᒃ ᓄᑕᕋᕐᓄᑦ 

ᐃᑲᔪᖅᑕᐅᔭᕆᖃᕐᓂᖅᐹᖑᔪᓂᒃ ᐊᓂᒍᐃᔪᓇᕐᓂᕐᒥᒃ ᐱᓕᕆᖑᔭᕆᐊᖃᖅᑐᓂᒃ. ᐃᑲᔪᖅᓴᖅᑕᐅᔭᕆᐊᖃᕐᒪᑕ 

ᓴᖏᓂᕆᔭᖏᓐᓂᒃ ᐱᕙᓪᓕᐅᑎᑦᑎᒃᑲᓐᓂᕈᓐᓇᕐᓂᖅ ᐃᓅᓪᓗᑎᒃ ᐊᑐᓂ (ᐅᖃᕐᕕᒃᓴᖃᖅᑎᑕᐅᓗᑎᒃ 

ᓴᐃᒻᒪᖅᑎᑦᑎᕙᓪᓕᐊᔪᓐᓇᖅᑐᓂᒃ ᐊᒻᒪᓗ ᐃᓱᒪᒃᑯᑦ ᐃᓱᒪᓕᕆᔭᐅᓂᕐᒧᑦ ᐃᑲᔪᖅᑕᐅᔪᓐᓇᖅᑐᓂᒃ), 

ᐊᒻᒪᓗ ᑐᑭᓯᒋᐊᖅᑕᐅᖃᑕᕐᓗᑎᒃ ᑕᒪᐃᓐᓂᒃ ᐋᓐᓂᖅᑎᖅᑕᐅᖃᑦᑕᕐᓂᕐᒥᒃ ᐊᑐᓕᖅᑎᑦᑎᑕᐃᓕᒪᓂᕐᒧᑦ 

ᐃᓕᓐᓂᐊᖅᑎᑕᐅᒋᐊᓕᕐᓗᑎᒃ ᐊᔪᕈᓐᓃᖅᓴᖅᑕᐅᓗᑎᒡᓗ ᖃᐅᔨᒪᑦᑎᐊᕐᓂᖅᓴᐅᓕᕈᓐᓇᕐᓂᖅ ᑕᐃᒃᑯᐊ. 

ᖃᓄᕐᓕ ᐱᒋᐊᖅᑎᑦᑎᓇᔭᖅᐱᓯ ᓴᕿᑎᑦᑎᔪᒪᓂᕐᒥᒃ ᐱᒋᐊᖅᑎᑦᑕᐅᔪᒪᔪᓂᒃ 
ᐃᓚᓕᐅᕝᕕᐅᓕᕈᓐᓇᕐᓂᖏᓐᓂᒃ ᐃᓐᓇᕆᔭᐅᔪᓄᑦ ᓄᓇᓕᖕᓂ?
ᐅᒃᐱᕆᔭᕗᑦ ᐃᓚᖓᒍᑦ ᐃᓚᐅᔪᒪᓕᕐᓂᐊᖅᑐᑦ ᐃᓚᖏᑦ ᐃᓐᓇᐃᑦ ᐊᒻᒪᓗ ᐊᖓᔪᖄᕆᔭᐅᔪᑦ ᓄᑕᕋᓄᑦ, 

ᐱᒋᐊᖅᑎᑦᑎᓕᑐᐊᕈᑦᑕ. ᑕᐃᒃᑯᐊ ᐃᓚᐃᓐᓇᕋᓗᐊᖏᑦ ᐃᓚᐅᓕᕈᑎᒃ, ᐊᒥᓱᕈᖅᐸᓪᓕᐊᓂᐊᖅᑐᑦ, ᐊᓯᖏᓪᓗ 

ᐃᓚᐅᕙᓪᓕᐊᓕᕐᓗᑎᒃ. ᐃᓱᒪᒋᔭᕗᑦ ᐃᓵᒃᓯᒪᔪᓐᓇᖅᓯᓂᐊᕐᓂᖅ ᐊᒥᓱᓄᑦ ᐃᓐᓇᕐᓄᑦ, ᐊᖓᔪᖄᕆᔭᐅᔪᓄᑦ ᓄᑕᕋᓄᑦ, 

ᐊᒻᒪᓗ ᐸᖅᑭᔨᐅᔪᓄᑦ, ᑕᒪᒃᑯᐊ ᖃᐅᔨᑎᑕᐅᒐᑎᒃ ᐊᒻᒪᓗ ᐃᓕᓐᓂᐊᖅᑎᑕᐅᔪᓐᓇᕈᑎᒃ ᐊᔾᔨᒌᖏᑦᑑᑎᐅᔪᓂᒃ ᐊᑐᕐᓗᑎᒃ. 

ᐊᑐᐃᓐᓇᐅᑎᑦᑎᔪᓐᓇᖅᑐᒍᑦ ᓇᐃᓈᖅᑕᐅᓯᒪᔪᓂᒃ ᑐᓴᒐᒃᓴᓕᐊᖑᓯᒪᔪᓂᒃ ᓄᓇᓕᖕᓂ ᓇᓚᐅᑦᑎᒃᑯᑦ/ᑑᓴᐅᑎᑦᑎᒍᑦ, 

ᐃᓄᒃᑎᑑᖓᔪᓂᒃ, ᐃᓄᖕᓄᑦ ᑐᓵᔭᐅᔪᓐᓇᖅᑐᓂᒃ ᐊᒥᓱᓂ ᓄᓇᓕᖕᓂ. ᐃᓱᒪᖃᕐᒥᔪᒍᑦ ᐱᕕᒃᓴᖃᖅᑎᑦᑎᔭᕆᐊᖃᓂᕐᒥᒃ 

ᐃᓕᓐᓂᐊᕐᕕᕙᖕᓂᐊᖅᑐᓂᒃ ᐊᖓᔪᖄᕆᔭᐅᔪᓄᑦ ᓄᑕᕋᓄᑦ ᐊᑐᓕᖅᑎᑦᑎᑕᐃᓕᒪᔪᓐᓇᕐᓂᖏᓐᓂᒃ 

ᐋᓐᓂᖅᑐᐃᕙᖕᓂᕐᒥᒃ ᐊᒻᒪᓗ ᓴᕿᐅᒪᑎᑦᑎᔪᓐᓇᕐᓂᕐᒥᒃ ᐅᓗᕆᐊᓇᖅᑐᖃᖏᑦᑐᓂᒃ ᐊᕙᑎᖃᖅᑎᑦᑎᔪᓐᓇᕐᓂᖅ 

ᓄᑕᕋᖏᓐᓄᑦ. 

8.	�ᖃᓄᐃᓕᐅᕆᐊᕈᑎᒃᓴᓂᒃ ᖃᐅᔨᑎᑦᑎᔪᖃᖅᐸᑦ 
ᐋᓐᓂᖅᑕᐅᖃᑦᑕᕐᓂᕐᒥᒃ ᐱᔾᔪᑎᖃᖅᑐᓂᒃ  

	 – �ᑐᓐᖓᓇᕐᓂᖅ (ᒪᑐᐃᖓᔪᓂᒃ ᐊᒻᒪᓗ ᐃᓚᐅᑎᑦᑎᕙᖕᓂᕐᒥᒃ 
ᐊᕙᓗᖃᖅᑎᑦᑎᓂᖅ)

ᑭᖑᓕᕇᒃᑐᓂᒃ 8−ᒋᔭᐅᔪᖅ ᐱᓕᕆᐊᒃᓴᖓᑦ ᐱᔾᔪᑎᖃᖅᑐᖅ ᐃᓕᓐᓂᐊᕐᓂᕐᒥᒃ ᖃᓄᐃᓕᐅᕈᑎᖃᕈᓐᓇᕐᓂᖅ 

ᐋᓐᓂᖅᓯᔪᖃᖅᐸᑦ. ᑕᐃᒃᑯᐊ ᖁᓖᑦ 10-ᖑᔪᑦ ᑭᖑᓕᕇᒃᑐᑦ ᐱᓕᕆᐊᒃᓴᐃᑦ ᐊᑐᒐᒃᓴᐃᑦ ᐱᔾᔪᑎᖃᕋᓗᐊᖅᑎᓪᓗᒋᑦ 

ᐋᓐᓂᖅᑐᐃᖃᑦᑕᕐᓂᕐᒥᒃ ᐊᑐᓕᖅᑎᑦᑎᑕᐃᓕᒪᓂᕐᒥᒃ ᐊᒻᒪᓗ ᐋᕿᐅᒪᑎᑦᑎᒋᐊᕈᒪᓂᖅ ᐅᓗᕆᐊᓇᕈᑎᖃᖏᑦᑐᓂᒃ 

ᐊᕙᑎᖃᖅᑎᑦᑎᓂᕐᒥᒃ, ᖃᖓᑐᐃᓐᓇᖅ ᓱᓕ ᖃᐅᔨᒪᖃᑦᑕᐅᑎᔪᓂ ᐋᓐᓂᖅᓯᔪᖃᓲᖑᖕᒪᑦ, ᐱᓗᐊᖅᑐᒥᒃ 

ᐱᒋᐊᖅᐸᓪᓕᐊᓵᕐᓂᖏᓐᓂᒃ ᐱᓕᕆᐊᒥᓂᒃ. ᑐᑭᓕᐅᖅᑕᐅᓂᖏᑦ ᐱᐅᓯᕆᔭᐅᕙᖕᓂᐊᓕᖅᑐᑦ 

ᖃᓄᐃᓕᐅᖅᑐᖃᕐᓂᐊᕐᓂᖅ ᐅᖃᐅᓯᐅᔪᖃᖅᐸᑦ ᐋᓐᓂᖅᓯᔪᖃᖅᓯᒪᓂᖅ, ᖃᓄᐃᓕᐅᕈᑕᐅᒋᐊᕐᓂᐊᕐᒪᑕ 

ᐅᓗᕆᐊᓇᖅᑐᖃᖅᑎᑦᑎᑕᐃᓕᒪᓂᕐᒥᑦ ᐊᕙᑎᒥᒃ. ᑐᓐᖓᓇᕐᓂᖅ ᐅᖃᖅᓯᒪᔪᖅ ᓄᓇᓖᑦ ᒪᑐᐃᖓᔭᕆᐊᖃᕐᓂᖏᓐᓂᒃ 

ᐊᒻᒪᓗ ᐃᓚᐅᑎᑦᑎᖃᑦᑕᕆᐊᖃᕐᓂᖏᓐᓂᒃ ᐱᐅᓯᖃᕐᓂᕐᒥᒃ. ᑕᒪᓐᓇ ᐱᒻᒪᕆᐅᓘᖕᒪᑦ ᐃᓱᒪᒋᔭᐅᓂᖓ, 

ᖃᐅᔨᓴᖅᑕᐅᔪᖃᕐᓂᖏᓐᓂ ᐋᓐᓂᖅᓯᔪᖃᕌᖓᑦ ᐊᒻᒪᓗ ᐱᓗᐊᖅᑐᒥᒃ ᓈᓚᖕᓂᕐᒥᒃ ᐃᓄᐃᑦ ᓇᖕᒥᓂᖅ 

ᐅᓂᒃᑳᕆᔭᖏᓐᓂᒃ ᐱᔾᔪᑎᖃᖅᑐᓂᒃ ᐋᓐᓂᖅᑕᐅᕙᓚᐅᕐᓂᖏᓐᓂᒃ. ᐃᓚᖓᓂᒃ ᐱᒻᒪᕆᐅᓂᖅᐹᖑᔪᓂᒃ ᐱᔾᔪᑎᖃᕐᒪᑕ 

ᐃᓄᐃᑦ ᐅᖃᐅᓯᖃᕈᒪᓲᖑᓐᖏᓐᓂᖏᓐᓂᒃ ᐋᓐᓂᖅᑎᖅᑕᐅᖃᑕᕐᓂᖏᓐᓂᒃ ᐅᕝᕙᓗᓐᓃᑦ ᐋᓐᓂᖅᑕᐅᓯᒪᖃᑦᑕᕐᓂᖅ, 

ᐱᓗᐊᖅᑐᒥᒃ ᑕᐃᒃᑯᓇᖓᑦ ᐋᓐᓂᖅᑕᐅᓯᒪᔪᓂᒃ, ᐱᔾᔪᑎᖃᓲᖑᕗᑦ ᖃᖑᒋᖃᑦᑕᕐᓂᖏᓐᓂᒃ ᐅᕝᕙᓗᓐᓂᑦ 

ᐸᓯᔭᒃᓴᐅᓇᓱᒋᕙᖕᓂᖏᓐᓂᒃ ᐃᖕᒥᓂᒃ (ᐊᒥᓱᓂᒡᓗ ᐊᓯᖃᕐᒥᔪᓂᒃᑕᐅᖅ) ᐅᖃᐅᓯᕆᔪᒪᖏᔅᓱᓂᒋᓪᓗ. ᐋᕿᐅᒪᑎᑦᑎᓂᖅ 

ᐊᒻᒪᓗ ᑲᔪᓯᑎᑦᑎᓂᖅ ᐃᓚᐅᑎᑦᑎᖃᑕᕐᓂᖅ ᑐᖓᓱᒡᕕᐅᔪᓐᓇᖅᑐᓂᒃ ᑕᐃᒫᒃ ᐃᓄᐃᑦ ᐃᓱᒪᖅᓱᕐᓗᑎᒃ 

ᐅᖃᐅᓯᖃᕈᓐᓇᕐᓂᐊᕐᒪᑕ ᐋᓐᓂᖅᑎᖅᑕᐅᕙᓚᐅᕐᓂᕐᒥᒃ ᐱᔾᔪᑎᖃᖅᑐᓂᒃ ᑕᐃᒫᒃ ᐃᔨᖅᓯᓯᒪᐃᓇᕐᓂᐊᖏᒻᒪᑕ 

ᐋᓐᓂᐊᕈᑎᒋᔭᒥᓂᒃ, ᐱᐅᓯᕆᔭᐅᔪᓪᓗ ᑲᐃᕖᓐᓇᖅᑐᒥᒃ ᐊᑐᖅᑕᐅᖏᓇᕈᓐᓃᕐᓂᐊᕐᒪᑕ ᑕᐃᑲᖓᓪᓗ 

ᒪᒥᓴᖅᐸᓕᐊᔪᓐᓇᕐᓂᐊᕐᒪᑕ, ᐊᒻᒪᓗ ᐋᓐᓂᖅᑑᑎᑕᐃᓕᒪᑎᑦᑎᓂᖅ ᐊᑐᖅᑕᐅᓕᕈᓐᓇᕐᓂᐊᕐᒪᑦ. 

ᖃᓄᐃᑦᑑᕙᒃᐸᒃ ᐊᒡᕕᐊᖅᑯᑕᐅᓂᖅᐹᖑᕙᒃᑐᑦ ᐃᑲᔪᕈᓐᓇᕐᓂᕐᒧᑦ 
ᐊᓯᑦᑎᓐᓂᒃ ᐃᓅᖃᑎᑦᑎᓐᓂᒃ ᐊᓐᓂᐊᕈᑎᖃᕐᓂᖏᓐᓂ ᐊᒻᒪᓗ 
ᐋᓐᓂᖅᑎᖅᑕᐅᕙᖕᓂᕐᒥᓂᒃ ᐃᓅᓯᖃᕐᓂᖏᓐᓂᒃ?
ᐃᓄᖃᑎᒌᒃᑐᓂ ᐊᑲᐅᖏᓕᐅᕈᑕᐅᕙᖕᓂᖏᑦ ᐊᒥᓱᓄᑦ ᑐᑭᓯᐅᒪᔭᐅᕌᓂᒍᓐᓇᖏᓚᑦ ᓯᓚᑎᒥᐅᑕᑦᑎᓐᓄᑦ. 

ᐅᒃᐱᕆᔭᕗᑦ ᒐᕙᒪᒃᑯᑦ ᐸᓖᓯᒃᑯᓪᓗ/ᐳᑭᖅᑕᓕᒃᑯᑦ  ᐊᖏᔪᐊᓗᖕᒥᒃ ᐃᑲᔪᕈᓐᓇᖅᑐᑦ ᐃᓄᖕᓄᑦ ᓄᓇᓕᖕᓂ. 

ᑭᓯᐊᓂᓕ, ᐱᐅᓯᑐᖃᕇᓐᓇᖅᑕᖏᓐᓂ, ᐋᓐᓂᐊᕈᑎᒋᓯᒪᔭᕗᑦ ᖁᔭᓈᖅᑕᐅᓯᒪᖃᑦᑕᐃᓐᓇᕐᒪᑕ, ᐃᒃᐱᒋᔭᕗᓪᓗ 

ᐊᑲᐅᖏᓕᐅᕈᑎᒋᔭᕗᑦ ᓱᓇᐅᖏᓐᓂᕋᖅᑕᐅᓯᒪᔫᔭᖅᓱᑎᓂᒃ ᐅᕙᒍᓪᓗ ᓇᕐᕈᓐᓇᖅᑑᑎᑕᐅᓯᒪᓪᓗᑎᒃ. ᐅᕙᒍᑦ 

ᐱᑕᖃᖁᔨᕗᒍᑦ ᐃᓗᑐᓂᖅᓴᒻᒪᕆᖕᓂᒃ ᑐᑭᓯᐅᒪᔭᐅᑦᑎᐊᖁᔨᓂᖅ ᐃᓅᖃᑎᒌᖕᓂᑎᓐᓂᒃ ᐊᑲᐅᖏᓕᐅᕈᑕᐅᔪᓂᒃ 

(ᓇᑭᖔᕐᓂᑰᓂᖏᓐᓂᒃ), ᖃᓄᐃᑦᑑᓕᕐᒪᖔᑕ ᒫᓐᓇᐅᓕᖅᑐᖅ ᐃᓱᒪᓘᑕᐅᔪᓂᒃ ᐊᒻᒪᓗ ᖃᓄᖅ 

ᐃᓚᒋᔭᐅᖃᑕᐅᔪᓐᓇᕐᒪᖔᑦᑕ ᐊᑐᖅᑕᐅᕙᖕᓂᐊᓕᖅᑐᓂᒃ, ᒪᓕᒃᑎᑕᐅᑐᐃᓐᓇᖃᑦᑕᕈᓐᓃᕐᓗᑎᒃ ᓇᐅᒃᑰᕆᐊᖃᕐᓂᖅ 

ᓇᐅᒃᑰᕕᐅᖁᔭᐅᔪᓂᒃ ᐊᓯᑦᑎᓐᓄᑦ. ᐃᓚᒋᔭᐅᖃᑕᐅᔭᕆᐊᖃᕐᒥᒐᑦᑕ ᖃᓄᐃᓕᐅᕈᑎᒃᓴᓄᑦ ᓄᓇᑦᑎᓐᓄᒃ 

ᐅᓗᕆᐊᓇᕐᓂᖃᕈᓐᓃᕈᑕᐅᓂᐊᖅᑐᓂᒃ. ᐃᓕᑕᕆᔭᐅᔪᓐᓇᕈᑎᒃ ᑕᒪᒃᑯᐊ ᐱᐅᓯᕆᔭᐅᓕᕈᓐᓇᖅᑐᑦ ᓯᕗᓂᐊᒍᑦ, 

ᐅᒃᐱᕆᔭᕗᑦ ᐃᓱᒪᒃᑯᑦ ᐊᒃᓱᕉᑕᐅᕙᒃᑐᓄᑦ ᐃᑲᔫᑎᒃᓴᐃᑦ ᒐᕙᒪᒃᑯᓐᓂᒃ ᐸᓕᓯᒃᑯᓐᓂᒡᓗ ᐱᔨᑦᑎᕋᐅᑕᐅᔪᑦ ᐊᖏᔪᒥᒃ 

ᐃᑲᔪᕐᓂᖃᕈᓐᓇᖅᑐᑦ ᓄᓇᓕᖕᓂᒃ ᒪᒥᓴᕈᓐᓇᕐᓂᕐᒧᑦ ᐊᒻᒪᓗ ᓴᖏᓂᖅᓴᐅᓕᕈᓐᓇᕐᓂᕐᒧᑦ.  

ᖃᓄᐃᓕᖓᕙᓪᓕ ᐃᓕᓐᓂᐊᕈᑎᒃᓴᐃᑦ ᐱᔾᔪᑎᖃᖅᑐᑦ ᐱᒻᒪᕆᐅᓂᖏᓐᓂᒃ 
ᓄᑕᕋᕗᑦ?
ᑕᐃᒪᖓᓂᒃ ᓄᑕᕋᕆᔭᕗᑦ ᐊᓐᓂᕆᕐᔪᐊᖅᐸᕗᑦ. ᐅᒃᐱᕈᓱᖏᓐᓇᑦᑕ ᖃᐅᔨᒪᖃᑦᑕᐅᑎᔪᓂ ᐋᓐᓂᖅᑐᐃᕙᖕᓂᕐᒥᒃ, 

ᑭᓯᐊᓂ ᐱᓗᐊᖅᑐᒥᒃ ᓄᑕᕌᐃᑦ ᐊᓐᓂᕆᔭᐅᓂᖅᐹᑦᑎᐊᖑᕗᑦ, ᓯᕗᓂᒃᓴᒥ ᓯᕗᓕᐅᖅᑎᐅᔪᒫᓂᕐᒧᑦ, 

ᑕᐃᒪᐃᓐᓂᕐᒧᓪᓗ, ᐱᓱᒋᐊᖃᖅᐳᑦ ᓇᖏᐊᕐᓇᖅᑐᖃᓐᖏᑦᑐᒃᑯᑦ, ᑕᐃᒫᒃᑕᐅᖅ ᑕᐃᒃᑯᐊ ᐱᓱᒡᕕᒃᓴᖃᕐᓂᐊᕐᒥᖕᒪᑕ 

ᓇᖏᐊᕐᓇᖅᑐᖃᖏᒥᔪᓂᒃ. ᐊᑐᐃᓐᓇᐅᓕᖅᑐᒍᑦ ᐱᓕᕆᔪᓐᓇᕐᓂᖅ ᓄᓇᑦᑎᓐᓂᒃ ᐅᓗᕆᐊᓇᖅᑐᖃᖁᔨᖏᓐᓂᖅ 

ᑕᒪᐃᓐᓄᑦ ᐃᓄᖁᑎᑦᑎᓄᑦ ᓄᓇᓕᖕᓂ, ᑭᓯᐊᓂ ᐱᓗᐊᖅᑐᒥᒃ ᓄᑕᕋᑦᑎᓄᓪᓗ ᒪᒃᑯᒃᑐᖁᑎᑦᑎᓄᓪᓗ ᓯᕗᓂᒃᓴᕆᒐᑦᑎᒍᑦ, 

ᐱᔾᔪᑎᒃᓴᑦᑎᐊᕙᐅᓂᖏᓄᓪᓗ. 

9.	ᐊᖑᒪᔪᓐᓇᕐᓂᖅ ᐊᒃᓱᕈᕐᓇᖅᑐᖃᕋᓗᐊᖅᑎᓪᓗᒍ  
	 – �ᑐᓐᖓᓇᕐᓂᖅ (ᒪᑐᐃᖓᔪᓂᒃ ᐊᒻᒪᓗ ᐃᓚᐅᑎᑦᑎᕙᖕᓂᕐᒥᒃ 

ᐊᕙᓗᖃᖅᑎᑦᑎᓂᖅ)

I.	� ᑕᐃᒪᖓᓕᒫᖅ ᖃᖓᓕᒫᖅ, ᐃᓄᐃᑦ ᓴᖏᔫᓪᓗᑎᒃ ᑲᔪᓰᓐᓇᖅᓯᒪᔪᑦ ᐃᓅᖏᓐᓇᖅᓱᑎᒃ. ᖃᓄᖅ ᑕᒪᓐᓇ 

ᐊᑐᕈᓐᓇᖅᐸᕗᑦ ᐃᓕᓂᐊᖅᑎᑦᑎᓂᕐᒧᑦ ᓄᓇᓕᖕᓂᒃ ᐊᓯᔾᔨᖅᐸᓪᓕᐊᓂᐊᖅᑐᑦ ᐊᑯᓂᐅᔪᓐᓇᕐᒪᑕ, ᐊᖏᔪᒥᒡᓗ 

ᐱᓕᕆᐊᒃᓴᐅᓂᐊᖅᓱᓂ, ᑭᓯᐊᓂ ᐱᔾᔪᑎᒃᓴᑦᑎᐊᕙᐅᔪᑦ.

II.	� ᖃᓄᖅ ᐊᑐᓕᖁᔨᔅᓯ ᐅᖃᐅᓯᐅᔪᓐᓇᖅᐸᑦ ᐃᓄᖕᓄᑦ ᐱᔫᒥᓴᐅᑕᐅᖁᓪᓗᒋᑦ ᑲᔪᓰᓐᓇᖁᓪᓗᒋᑦ ᐊᒻᒪᓗ 

ᓴᐱᓕᖅᑕᐃᓕᒪᖁᓪᓗᒋᑦ?

ᑕᒪᓐᓇ ᑭᖑᓕᕇᒃᑐᓂᒃ ᐱᓕᕆᐊᒃᓴᖓᑦ 9-ᒋᔭᐅᔪᖅ ᐱᔾᔪᑎᖃᖅᑐᖅ ᐊᒃᓱᕈᕐᓇᕈᑕᐅᕙᖕᓂᐊᖅᑐᓂ 

ᐊᖑᒪᐃᓐᓇᕈᓐᓇᕐᓂᖅ. ᓴᕿᑎᑦᑎᓇᓱᐊᕐᓂᖅ ᐅᓗᕆᐊᓇᖅᑐᖃᖏᑦᑐᓂᒃ ᐊᕙᑎᖃᖅᑎᑦᑎᓂᖅ 

ᐊᔪᕐᓇᖏᑦᑐᑯᓘᕙᓐᖏᓚᖅ, ᑭᓯᐊᓂ ᑕᐃᒃᑯᐊ ᐃᓚᐅᓂᐊᖅᑐᑦ ᑕᒪᐃᓐᓂᒃ ᓯᕗᓂᐊᒍᑦ ᐱᓕᕆᐊᒃᓴᐅᔪᓂᒃ 

ᐱᔭᕇᖅᓯᒪᓕᕈᑎᒃ, ᑕᑯᔪᓇᖅᐳᑦ ᖃᓄᖅ ᐊᐅᓚᑕᒃᓴᐅᔪᓐᓇᕐᒪᖔᑕ ᐱᐅᓯᕆᔭᐅᓂᐊᖅᑐᑦ 

ᐊᑐᖅᑕᐅᓂᐊᓕᖅᑐᑦ ᐱᒋᐊᑐᐊᕈᑎᒃ. ᑭᓯᐊᓂᓕᑕᐅᖅ ᑕᐃᒪ, ᐊᒥᓱᓂᒃ ᐊᒃᓱᕈᕐᓇᖃᑦᑕᕐᓂᐊᕆᕗᖅ, ᐃᓛᓂᑯᑦ 

ᐊᒡᕕᐊᖁᑎᖃᕐᓂᐊᕐᒥᔪᖅ, ᓴᕿᐅᒪᑎᑦᑎᔪᒪᓂᕐᒧᑦ ᐊᒻᒪᓗ ᐋᕿᐅᒪᑎᑦᑎᔪᒪᓂᕐᒧᑦ ᐅᓗᕆᐊᓇᖅᑐᖃᖏᑦᑐᓂᒃ 

ᐊᕙᑎᖃᖅᑎᑦᑎᓂᕐᒥᒃ. ᑕᐃᒫᒃᓴᐃᓐᓇᖅ ᓯᕗᓂᐊᒍᑦ ᐱᓕᕆᐊᒃᓴᐅᔪᑎᑐᑦ, ᑖᓐᓇᑕᐅᖅ ᐱᓕᕆᐊᒃᓴᐅᓂᖓ 

ᐃᓚᖃᕆᕗᖅ ᐃᓱᒪᒋᔭᐅᔪᓂᒃ ᑐᓐᖓᓇᕐᓂᕐᒥᒃ, ᒪᑐᐃᖓᑎᑦᑎᓂᖅ ᐊᒻᒪᓗ ᐃᓚᐅᑎᑦᑎᖃᑦᑕᕐᓂᕐᒥᒃ 

ᐱᐅᓯᖃᕐᓂᖅ. ᓴᐅᔭᐅᑐᐃᓐᓇᖃᑦᑕᕐᓂᖏᑦ ᐊᒃᓱᕈᕐᓇᖅᓯᔪᑦ, ᒥᑭᓐᓂᖅᓴᐅᑎᑦᑎᖑᐊᖅᓯᖅᑐᕐᓂ ᐅᕝᕙᓗᓐᓃᑦ 

ᐱᒻᒪᕆᐅᑎᑎᖏᓐᖑᐊᕐᓂᖅ ᐱᓪᓚᑖᖑᓂᖏᓐᓂᒃ, ᐊᑭᕋᖅᑐᕐᓂᐅᖕᒪᑦ ᐱᐅᓯᕆᔭᐅᔭᕆᐊᖃᖅᑐᓂᒃ ᓴᕿᑎᑦᑎᔪᓐᓇᕐᓂᕐᒧᑦ 

ᐅᓗᕆᐊᓇᖅᑐᖃᖏᑦᑐᓂᒃ ᐊᕙᑎᖃᖅᑎᑦᑎᓂᕐᒥᒃ. ᑕᐃᒪᓕ ᓴᕿᑎᑦᑎᔪᓐᓇᕐᓂᐊᕈᑦᑕ ᐱᐅᓯᖃᕐᓂᐊᓕᖅᑐᓂᒃ 

ᐅᓗᕆᐊᓇᖅᑐᖃᖅᑎᑦᑎᑕᐃᓕᒪᓂᕐᒥᒃ, ᐊᖑᒪᔭᐅᔭᕆᐊᖃᕐᓂᐊᖅᐳᑦ ᐊᒡᕕᐊᖁᑕᐅᕙᖕᓂᐊᖅᑐᑦ ᒪᑐᐃᖓᔪᒥᒃ 

ᐱᐅᓯᖃᕐᓗᑎᒃ, ᑐᑭᖃᖅᑐᓂᒃ ᑕᑯᓂᐊᖅᑕᐅᔪᓐᓇᕐᓂᖏᓐᓂᒃ ᐊᒥᒐᕐᓂᖏᑦ ᑐᖓᐅᑕᐅᔪᕕᓂᐅᓚᐅᖅᑐᑦ ᐅᕝᕙᓗᓐᓃᑦ 

ᐃᓱᒪᒋᔭᐅᖏᑦᑐᕕᓂᐅᓚᐅᖅᑐᑦ ᓯᕗᓂᐊᒍᑦ. 

10.	 �ᐋᕿᐅᒪᑎᑦᑎᓕᕐᓂᖅ ᐊᕙᑎᒥᒃ 
ᐅᓗᕆᐊᓇᖅᑐᖃᖏᓂᕐᒥᒃ  

	 – ᐃᓅᖃᑎᒌᑦᓯᐊᕐᓂᖅ (ᐊᓯᒥᓂᒃ ᐃᒃᐱᒍᓱᑦᑎᐊᕐᓂᖅ ᑕᒪᐃᓐᓂᒃ)

I.	� ᖃᓄᖅ ᑕᐅᑐᖃᓕᕐᓂᐊᕐᒪᑦ ᓄᓇᓕᕗᑦ ᐊᒻᒪᓗ ᖃᓄᖅ ᐃᒃᐱᖕᓇᕐᓂᐊᖅᐸ ᑕᒪᒃᑯᐊ ᐱᔭᕇᖅᑕᐅᓯᒪᓕᕈᑎᒃ 

(ᑎᑎᕋᖅᓯᒪᓗᓯ ᒪᑯᓂᖓ ᐊᐱᖁᑎᖃᖅᑐᓂᒃ ᐃᒪᐃᓕᖓᔪᓂᒃ: ᖃᓄᖅ ᑕᐅᑐᖃᖅᐸ, ᐃᒃᐱᖕᓂᐊᓇᖅᐸᑦ, 

ᑐᓴᖅᓴᐅᑎᒋᕙ?)

II.	 ᖃᓄᖅ ᖁᕕᐊᓲᑕᐅᔭᕆᐊᖃᖅᐸᑦ ᑕᒪᒃᑯᐊ?

ᑕᐃᑯᐊ ᐃᓚᒋᔭᐅᖃᑦᑕᓕᕈᑎᒃ ᐊᒻᒪᓗ ᓄᓇᓕᖕᒥᐅᑦ ᐊᑐᖅᓯᒪᓕᕈᑎᒃ ᓴᕿᑎᑎᔾᔪᑎᒃᓴᓂᒃ ᐊᕙᓗᒋᔭᐅᓂᐊᖅᑐᓂᒃ 

ᐅᓗᕆᐊᓇᖅᑐᖃᕐᓂᐊᖏᑐᓂᒃ ᐊᕙᑎᓂᒃ, ᐱᒻᒪᕆᐊᓘᒋᕗᖅ ᐋᕿᐅᒪᑎᑕᐅᖏᓐᓇᕆᐊᖃᕐᓂᖏᑦ 

ᐅᓗᕆᐊᓇᖅᑐᖃᖏᑦᑐᑦ ᐊᕙᑎᒋᔭᐅᔪᑦ. ᑕᒪᓐᓇ ᑐᑭᖃᖅᑐᖅ ᓄᓇᓖᑦ ᑲᑎᖃᑦᑕᐃᓐᓇᕆᐊᖃᕐᓂᖏᓐᓂᒃ 

ᑐᑭᓯᓂᐊᖃᑕᕐᓗᑎᒃ ᒪᓕᖕᒪᖔᑕ ᓱᓕ ᒪᓕᒍᓐᓃᖅᓯᒪᖕᒪᖔᑕᓘᓐᓃᑦ ᓯᕗᓪᓕᕆᔭᐅᓚᐅᖅᑐᓂᒃ 

ᑐᕌᒐᓕᐊᕆᔭᐅᓚᐅᖅᑐᓂᒃ ᐱᑕᖃᖁᔨᓂᖅ ᐅᓗᕆᐊᓇᖅᑐᖃᖏᑦᑐᓂᒃ ᐊᒻᒪᓗ ᐃᓅᖃᑎᒥᓂᒃ ᐃᒃᐱᒍᓱᑦᑎᐊᖅᑐᓂᒃ 

ᐊᕙᑎᖃᖅᑎᑦᑎᔪᒪᓂᖅ ᑕᒪᐃᓐᓄᑦ ᓄᓇᓕᖕᒥᐅᑕᓕᒫᓄᑦ. ᐃᓄᖃᑎᒌᑦᓯᐊᕐᓂᖅ ᐅᒃᐱᕆᔭᐅᓪᓗᓂ ᑐᖓᕕᐅᖕᒪᑦ 

ᐱᔾᔪᑎᖃᖅᑐᓂᒃ ᐃᒃᐱᒍᓱᑦᑎᐊᕆᐊᖃᕐᓂᖅ ᐊᓯᒥᓂᒃ ᐊᒻᒪᓗ ᐃᓅᖃᑎᒋᔭᐅᔪᓂᒃ, ᑐᕌᖓᔭᕆᐊᖃᖅᑐᓂᒃ 

ᑕᒪᐃᓐᓄᑦᑎᐊᖅ ᐊᑐᓂ ᐃᓄᖁᑎᒋᔭᐅᔪᓕᒫᓄᑦ ᓄᓇᓕᖕᓂ, ᑕᐃᒃᑯᓂᖓᓗ ᐃᓄᖕᓂᒃ ᑕᐅᑐᖕᓂᕐᒥᒃ 

ᐊᑐᓂ ᐃᓅᖃᑕᐅᓂᖏᓐᓂᒃ ᐊᖏᓂᖅᓴᒃᑯᑦ ᓄᓇᓕᒃᑎᒍᑦ − ᓲᕐᓗ ᐊᓯᐊᒍᑦ ᐅᖃᐅᓯᕆᑦᑎᐊᒃᑲᓐᓂᕐᓗᒍ, 

ᐃᒃᐱᒋᔭᐅᑦᑎᐊᕐᓂᖏᓐᓂᒃ ᐃᓄᐃᑦ  ᐊᑐᓂ ᐃᖕᒥᒍᑦ ᐃᓅᖃᑕᐅᓂᖏᓐᓄᑦ, ᐃᓅᖃᑕᐅᓪᓗᑎᒡᓗ ᐱᒻᒪᕆᐅᔪᓂᒃ 

ᐃᑲᔪᖅᑎᐅᖃᑕᐅᕙᖕᓂᖏᓐᓂᒃ ᑕᒪᐃᓐᓄᑦ ᑎᒥᖁᑎᒋᔭᐅᔪᓕᒫᓄᑦ ᐃᓚᒌᓕᖅᑐᑎᑐᑦ. ᓄᓇᓖᑦ ᓴᕿᑎᑦᑎᓇᓱᒋᐊᖃᕐᒪᑕ 

ᐅᓗᕆᐊᓇᕐᓂᖃᖏᑦᑐᓂᒃ ᐊᒻᒪᓗ ᐃᒃᐱᒋᔭᐅᑦᑎᐊᕐᓂᐊᖅᑐᓂᒃ ᐃᓄᖁᑎᒋᔭᐅᔪᓕᒫᓂᒃ ᓄᓇᓕᖕᒥᓂ. 

ᐱᔫᒥᓴᐅᑏᑦ ᐊᑐᕈᒪᓂᖅ ᐊᒻᒪᓗ ᐱᐅᔪᓂᒃ ᐅᖃᐅᓯᒃᓴᐃᑦ ᓄᓇᓕᖕᒥᐅᑕᓄᑦ 
ᐃᓚᒋᔭᐅᔪᓄᑦ: 
1.	� ᐃᒡᕕᑦ ᐊᔪᖏᑦᑎᐊᖅᐳᑎᑦ ᐊᕙᓗᔭᐅᓯᒪᓪᓗᑎᓪᓗ ᐃᓄᖕᓄᑦ ᓇᒡᓕᒍᓱᒃᑐᓂᒃ ᐃᓕᖕᓂᒃ ᐊᒻᒪᓗ ᐃᓕᖕᓂᒃ 

ᐃᑲᔪᖅᓱᐃᔪᓂᒃ. ᐊᒃᓱᕈᕐᓇᖅᑐᒃᑰᓕᕈᕕᑦ, ᑕᒫᓂᑉᐳᒍᑦ ᐃᓂᒃᓴᖃᖅᑎᑦᑎᓪᓗᑕ ᐅᓗᕆᐊᓇᖅᑐᖃᖏᑦᑐᒥᒃ 

ᐃᓕᖕᓄᑦ, ᐅᖃᕐᕕᒃᓴᖃᖅᑎᑕᐅᑦᑎᐊᖅᓱᑎᒃ, ᓯᕗᒻᒧᑦ ᑲᔪᓯᔪᓐᓇᕐᓂᐊᕋᕕᑦ. 

2.	� ᐃᓄᑑᖏᓐᓇᕕᑦ ᐊᑲᐅᖏᓕᐅᕈᑎᖃᓕᖅᑎᓪᓗᑎᑦ. ᐃᓄᒃᑕᖃᐅᖅᐳᖅ ᑕᒡᕙᓂ ᐃᓕᖕᓂᒃ ᓈᓚᒍᓐᓇᖅᑐᓂᒃ, 

ᐃᓕᖕᓂᒡᓗ ᐱᓕᕆᖃᑎᖃᕈᓐᓇᖅᑐᓂᒃ ᖃᓄᖅᑑᕈᑎᖃᕈᓐᓇᕐᓂᐊᕋᕕᑦ ᑕᐃᒃᑯᓄᖓ ᐊᒃᓱᕉᑎᒋᔭᕐᓂᒃ.

3.	� ᐱᔪᓐᓇᐅᑎᖃᑦᑎᐊᖅᐳᑎᑦ ᐃᒃᐱᒍᓱᒍᓐᓇᕐᓂᖅ ᐅᓗᕆᐊᓇᖅᑐᖃᕆᐊᖃᖏᓐᓂᕐᒥᒃ ᐊᒻᒪᓗ ᐃᓅᖃᑕᐅᓂᕐᓄᑦ 

ᐃᒃᐱᒋᔭᐅᑦᑎᐊᕈᓐᓇᕐᓂᖅ, ᑕᒪᕐᒥᒡᓗ ᐃᓄᐃᑦ ᓄᓇᓕᖕᓂ ᐃᓕᖕᓂᒃ ᐅᓗᕆᐊᓇᖅᑐᒦᖁᔨᒐᑎᒃ ᐊᒻᒪᓗ ᐃᓕᖕᓂᒃ 

ᐃᓅᖃᑎᖕᓄᑦ ᐃᒃᐱᒋᔭᐅᑦᑎᐊᖁᔨᕗᑦ. 

4.	� ᖃᓄᐃᓕᐅᕈᓐᓇᖅᑐᑎᑦ ᐊᑐᕈᒪᔭᕐᓂᒃ ᐃᓅᓯᕐᓂᒃ, ᖃᓄᐃᑐᐃᓇᖅ ᖃᓄᐃᓕᐅᖅᑎᐅᔪᓐᓇᕆᕗᑎᑦ ᐱᔪᒪᔭᕐᓂᒃ 

ᐊᑐᕐᓗᑎᑦ. ᑕᒪᕐᒥᒃ ᑕᒡᕚᓃᑦᑐᑦ ᐃᓕᖕᓂᒃ ᐃᒃᐱᒍᓱᑦᑎᐊᖅᐳᑦ ᐱᔪᓐᓇᐅᑎᖃᕋᕕᑦ ᐃᓱᒪᓕᐅᖅᑎᐅᔪᓐᓇᕐᓂᖅ 

ᓇᖕᒥᓂᖅ ᐃᓅᓯᕆᓂᐊᖅᑕᕐᓂᒃ. 

5.	� ᐃᓅᖃᑎᖃᕐᓂᕐᓂᒃ ᐱᖃᑎᖃᕐᓂᕐᓂᒃ, ᐃᓄᑑᔪᔮᕆᐊᖃᖏᓚᑎᑦ, ᐋᓐᓂᖅᑕᐅᕙᒡᓗᑎᓪᓗᓐᓃᑦ, 

ᐅᕝᕙᓗᓐᓃᑦ ᑲᑉᐱᐊᓱᒃᑎᑕᐅᖃᑕᕐᓗᑎᒃ. ᑕᒫᓂᓐᓇᑦᑕ ᐃᑲᔪᖅᑎᐅᓂᕐᒧᑦ ᐃᓕᖕᓂᒃ ᖃᐅᔨᒪᓂᐊᕋᕕᑦ 

ᖃᓄᖅ ᓇᒡᓕᒋᐅᑎᑦᑎᐊᖅᑐᓂᒃ ᐊᒻᒪᓗ ᐊᓯᒥᓂᒃ ᐃᒃᐱᒋᖃᑕᐅᑎᑦᑎᐊᖅᑐᓂᒃ ᐃᓄᐃᑦ 

ᐱᖃᑎᒌᑦᑎᐊᕈᓐᓇᖃᑕᕐᓂᖏᓐᓂᒃ ᖃᐅᔨᓂᐊᕋᕕᑦ.



ᐋᓐᓂᐊᕐᓂᖅ ᓄᖃᕈᓐᓇᖅᑐᑦ
ᐃᒃᐱᒍᓱᑦᑎᐊᕐᓂᕐᒥᒃ ᐊᓯᒥᓂᒃ ᐃᓕᓐᓂᐊᖅᑎᑦᑎᔾᔪᑎᒃᓴᓄᑦ 

RespectED−ᑯᓐᓄᑦ ᑐᕌᒐᕆᔭᐅᔪᑦ: ᓱᕋᐃᔪᒪᓂᕐᒥᒃ 
ᑲᐃᕖᓐᓇᖅᑐᒥᒃ ᐊᑐᖅᑕᐅᕙᓪᓕᐊᖏᓐᓇᕐᓂᖏᑦ 

ᐱᑦᑎᐊᖃᑦᑕᐅᑎᕙᖏᓐᓂᕐᒥᒃ,
ᐃᓱᒪᒋᔭᖃᖅᑕᐃᓕᒪᕙᖕᓂᖅ ᐱᔮᕆᓗᓂ, 

ᐸᒡᕕᒃᓴᐃᖃᑕᕐᓂᖅ, ᐊᒻᒪᓗ ᖃᐅᔨᒪᖃᑦᑕᐅᑎᔪᓂ 
ᐊᓐᓂᖅᑐᐃᕙᖕᓂᖅ, ᐊᑐᓕᖅᑎᑦᑎᑕᐃᓕᒪᓂᕐᒥᒃ 
ᐱᓕᕆᐊᖃᕐᓂᕐᒧᑦ, ᑕᐃᒪᐃᓕᐅᕐᓂᖏᓐᓄᓪᓗ, 

ᐱᑕᖃᓕᖅᑎᑦᑎᔪᓐᓇᕐᓂᖅ ᐅᓗᕆᐊᓇᖅᑐᖃᖏᑦᑐᓂᒃ 
ᐊᒻᒪᓗ ᐃᑲᔪᓱᐃᓐᓇᖅᑐᓂᒃ ᐃᓅᖃᑎᒌᓕᕈᓐᓇᕐᓂᖏᓐᓂᒃ 

ᐃᓄᐃᑦ, ᐃᓚᒌᑦ ᐊᒻᒪᓗ ᑭᓇᑐᐃᓐᓇᕐᓂᒃ 
ᓄᓇᖕᓕᖕᒥᐅᑕᐅᖃᑕᐅᔪᓂ.


